
        
            
                
            
        

    
	ПОЛЬ ДЕ КРАЙФ

	СПАЛЛАНЦАНИ : НЯНД ЭЦЭГ ЭХ ЭРХБИШ БАЙЛТАЙ 

	“Улсын Хэвлэлийн Газар” Улаанбаатар хотноо 1977 онд эрхлэн хэвлүүлсэн “ПОЛЬ ДЕ КРАЙФ : НЯНГИЙН АНГУУЧИН” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	СПАЛЛАНЦАНИ : НЯНД ЭЦЭГ ЭХ ЭРХБИШ БАЙЛТАЙ

	 

	I

	«Левенгук нас барав... Энэ бол шинжлэх ухаанд хүнд цохилт, нөхөж болшгүй гарз болов. Одоо бичил амьтныг судлах ажлыг хэн эрхлэх бил ээ?» гэж Английн вангийн нийгэмлэгийн эрдэмт эрс бие биеэсээ асууж байлаа. Реомюр1 ч Парисын цуутай Академийн хамтаар мөн ийнхүү асууж байв. Тэгтэл энэ асуудлын хариу төдий л удалгүй гарч ирснийг өгүүлбэл Дельфт хотын эцэж цуцахыг мэддэггүй хаалгачин нүд аньж, түүний шинжлэлийн шургуу ажил 1723 онд цэглэсний дараагаар түүнээс мянган модны хол газар Умард Италийн Скандианод нянгийн шинэ ангуучин мэндлэв. Левенгукийн хойчийг залгамжлагч энэ хүн бол Спалланцани овогтой Лазаро бөлгөө. Бага насандаа шавраар элдэв дүрс шавж хийхдээ амандаа шүлэг гиншин, хийсэн дүрсээ цох, хачиг, ялаа, чийгийн өт тэргүүтнийг элдэвлэн зовоож туршихдаа хэрэглэдэг сонин этгээд хүү байжээ. Томчуулд элдэв асуулт тавин улиглахын оронд амьд амьтныг биетэй бодтой дээр нь судалж, сарвуу далавчийг тастан эргүүлж байранд нь тогтоохыг оролддог байв. Эдгээр амьтдын чухам юу болохыг төдийлөн сонирхохгүй атал тэдгээрийн биеийн бүтэц хэрхэн хөдөлдөг тэргүүтнийг тодруулах нь түүнд илүү чухал байжээ.

	Энэ залуу итали хүн өрх гэрийнхнийхээ хүсэл зоригийн эсрэг нянгийн ангуучин болох гэж багагүй үзэлцэн тэмцэхэд хүрсэн билээ. Түүний эцэг нь шүүх цаазын хүн байсан тул залуу Лазарод хууль зүйн бандгар зузаан эмхэтгэлийн жишиггүй сайхныг сонирхуулах гэж байдаг чинээгээрээ чармайсан боловч идэр хүү энэхүү цэц мэргийн зүйлээс сүрхий бултаж, харин хавтгай чулуугаар ус долоолгон, энэ чулуу юуны учраас живэхгүй усан дээгүүр дэгднэм бил ээ? гэдгийг эргэцүүлэн бодохыг илүүд үздэг байжээ. Үдшийн цагаар тэр хүү эцэгтэйгээ сууж яршигтай хичээлээ үзэхээс аргагүй болдог боловч эцгийнхээ буруу зөв харах бүрд Италийн хилэн хар тэнгэрт түгэн мишилзэгч оддыг цонхоор харж, маргааш өглөө нь оддын тухай нөхдөдөө лекц уншдаг байсан тул нөхөд нь түүнийг «зурхайч» гэж хочилдог байлаа.

	Алив баярын үеэр бол энэ хүү Скандианогийн ойролцоо байх ойг зорин тэмцдэг бөгөөд түүний дундуур нэвтрэн хөөсрөн шаагин цойлох уулын догшин горхи булгийн зүг сэтгэл догдлон очиж, түүнийг үзэхлээрээ зүггүйтэх сүйдтэй наадах цөмийг мартан суудаг байлаа. Ингээд тэндээс бага хүүхдэд баймгүй гүн гүнзгий бодолд автсаар эргэж ирдэг байжээ. Энэ горхи булаг ер хаанаас гарч ирж байгаа юм бол? Гэр орныхон, номч лам багш цөм л булаг горхи нь эрт урьд ойд төөрч, гологдон хаягдсан зол муут, үзэсгэлэн гоо охидын нулимснаас тогтсон юм гэнэлээ гэж хариу хэлдэг байжээ.

	Лазаро угаас тахимдуу хүндлэмтгийн дээр эцэг эх, дам багштай маргалдахгүй байхаа мэдэхүйц зэгсэн чамбай бодлоготой хөвгүүн боловч саях тайлбарыг дотроо их л чамлан голж, энэхүү горхи булгийн давлан гарахын үнэн учир шалтгааныг нэгэн цагт эрхгүй нээсүгэй гэж тогтсон болой.

	Тэгэвч Спалланцани овогт залуу байгалийн нууцад нэвтрэхийг Левенгукээс дутуугүй эрс шийдэмгий эрмэлзсэн болбол хожмын цагт эрдэмтэн болохын мөрөө түүнээс шал өөр амьсгалаар эхэлсэн байна. Түүний бие дотроо «Эцэг минь надаар хууль цааз судлуулах гэж зүтгээд байх шив дээ. За яах вэ, тэгвэл тэгье!» гэж шийджээ.

	Шүүх цаазын ухааныг их л сонирхсон дүрэм үзүүлэвч Лазаро завтай минут бүрийг тоо, грек болон франц хэл, учир зүй судлахад зориулж, сургуулийн чөлөө амралтын цагаар болбол усан дээгүүр дэгдэх чулуу, аяндаа давлан оргилох булгийг бясалган харахад бүрнээ автан, галт уулын нүргээнтэйеэ оргилох шалтгааныг олж мэдэхийг битүүхэн мөрөөдөж явдаг байжээ. Дараа нь түүний бие алдарт эрдэмтэн Валлинсьеритай учран золгож, тэр агуу их хүнд юу мэдсэн бүхнээ хог шавхан ярьж өгсөн нь хараахан эчнээ холч бодлогогүй хэрэг биш байжээ.

	— Аяа чи эрдэмтэн болох төөрөгтэй төрсөн хүн байна биш үү? Хууль судалж хайран цагаа дэмий сүйтгэж байна чи гэж Валлинсьерийн айлдсанд Лазаро

	— Аяа багш минь, миний эцгийн чин зориг тийм билээ... гэжээ.

	Валлинсьери үүнд унтууцаж, өвгөн Спалланцанид очиж чи хэдий олз омог сайтай ч туйлын явцуухан хуулийн мэргэжил хүү Лазародаа тулгаж, түүний билгийг булшилж байна гэж зэмлэн донгоджээ.

	— Хөвгүүн чинь шинжээч болохын төөрөгтэй байна. Нэгэн цагт эрхгүй манай Скандианогийн бахархал болж, түүний алдар нэрийг мандуулах болно. Энэ хүү Галилейн хойч дүр биеэрээ мөн байна! гэжээ.

	Тэгээд энэ овжин залуу хожмын эрдэмтний алдар хүндийн мөрөө хөөхөөр эцгийнхээ ивээл ерөөлийг ийнхүү олж Режиогийн их сургуульд илгээгджээ.

	Тэр тухайн цагт эрдэм шинжилгээний мэргэжил гэгч өнөөх Левенгукийн өсгөдөг шилээ зүлгэж эхэлсэн үеийнхнийг бодвол ихээхэн алдар хүндтэй бөгөөд аюул төдий л багатай ажилд тооцогдох болсон байжээ. Шашны агуу их шүүх баахан сүүлээ хавчих байдалтай болов. Одоо Галилейн талынхныг мөрдөж хавчихын оронд яль, шальгүй хэрэгтний хэлийг сугалж, нэрд огт гараагүй чаралба нарыг шатаах төдийгөөр сэтгэлээ зогоох болжээ. Чулуун уут, бат гүн шорон гянданд «үл үзэгдэх академийн» гишүүд орох нь нүдний гэм болж, нийгэмлэгийн харьяа эрдэмтэд харин ч магадлан шинжлэх ухааны нээлтээс аминдаа ашиг завшаан олохыг хичээсэн вантан хийгээд засгийн газрын ивээлийг хүртэх нь мөн цөөнгүй болоод байжээ. Мухар сүжгийг шоолон шүүмжилж болно гэхээр барахгүй, тийнхүү үйлдэх нь цагийн янз маяг болж иржээ. Түмэн бодисын ухааныг шохоорхон сонирхох явдал гүн ухаантны аглаг танхимд ч нэвтрэн орсон байна. Вольтер2 Ньютоны агуу их нээлтийг судлаад, дараа нь франц даяарт сурталчлан дэлгэрүүлэх зорилгоор хэдэн жилийн хугацаагаар хөдөө аглаг тосгонд зайлан оджээ. Гял цал бууж хөнгөмсөг хөвсөргөнд зан суртахуунаа алдсан салон танхимуудад ч мөн шинжлэх ухаан нэвтэрчээ. Помпадурын3 хатагтай тэргүүтэн, дээдсийн нийгэмлэгийн тулгуур багана болсон хүмүүс ч энгэсэг болон торгон шаа оймс хийх урлагийг олж мэдэхээр хориотой цаазтай нэвтэрхий толийн хуудсан дээр үзэсгэлэнт тэргүүнээ бөхийлгөн суух болж билээ.

	Тэнгэрийн механикаас аваад «бичил амьтдыг» хүртэл алив нээлтийг сонирхох болсны гадна Спалланцанийн энэ гялбалзсан зууны хүмүүс хамгийн нандин шүтээнийг ч хайрлалгүй, шашин болон түүний дээд номыг илэрхийеэ ойшоохгүй байдалтай болж иржээ. Спалланцанийг мэндлэхээс хараахан зуун жилийн өмнө болжгэм амь судлалын дорвитой шастиртаа Аристотелийн тоочин бичсэн ортой оргүй үлгэр домгийн амьтны байсан эсэхэд эргэлзэх санаа сэдэж гэмээ нь хар толгойгоо алдах аюултай байжээ. Тэгтэл эдүгээ болбол тэдгээр амьтдын байсан гэдгийг элэг барин шоолж өөр зуураа

	— Зөвхөн Аристотель хэлсэн гэдгийн төдийгөөр түүний худал хэлсэн зүйлийг ч сохроор итгэж суувал хэр зохиолдох! гэж шивнэлдэх болжээ.

	Тэгэвч харанхуй мунхаг нь бас ч түнэр зузаан хэвээр, тэр байтугай вангийн нийгэмлэг, академиудаар ч хуурмаг шинжлэх ухааны элдэв дэмий балай юм мундахгүй их байлаа.

	Тэгээд Спалланцани хамаг насаа шүүхийн эх адаггүй хэрүүл заргаар элээх аюул заналаас ашгүй мултран алдуурмагц зүйл зүйлийн элдэв мэдлэгийг биедээ шуналтайяа шингээн хуримтлуулж, эсэн бусын онолыг судлан, нэртэн цуутны алдар хүндийг бууруулан, тарган пялхгар хамба ламтан, түшмэл, профессор тэргүүтнээс аваад харийн дуучин жүжигчнийг хүртэл есөн шидийн хүмүүстэй танилцаж байлаа.

	Энэ талаар түүний бие эрдэмтдийн хүрээлэнд сураг нь гарахаасаа урьд хорин жилийн турхруу галт шилнүүдээ тэгтэл их хатуужил тэвчээртэй зүлгэн сууж, ертөнц дахины хамаг юмыг судалдаг агсан Левенгукийн шал сөрөг хүн байлаа.

	Ид хорин тавтайдаа Спалланцани эртний сонгодог яруу найрагчдын зохиолоос орчуулах ажил оролдон хийж Гомерийн4 зохиолыг Италийн аялгуунд буулгасан талаараа үлгэр жишээ гэгддэг хуучин орчуулгыг аймшиггүй зад шүүмжилж байжээ. Спалланцани Лазаро өөрийн үеэл болох Бассийн Лаура гэгч Реожиогийн их сургуулийн профессор алдарт эмэгтэйтэй хамт тооны ухааныг гарамгай судалсан байна.

	Тэгээд одоо болбол Лазаро сүрхий хэрсүү байдалтайгаар чулуугаар ус долоолгох болсноор үл барам чулуу усан дээгүүр дэгдэн цойлдгийн учир шалтгааныг илтгэж эрдэм шинжилгээний бичиг шастирыг хүртэл удалгүй зохион гаргаж билээ. Түүний дараагаар бас католик шашны номч лам болж өглөөний мөргөл эрхлэн, нэр хүндийг олж явжээ.

	Алив алдар хүндтэнийг сэтгэлдээ их л үл ойшоон байх боловч тэр цагийн эрхшээл нөлөөтэй хүмүүсийн ивээл хишигт бас ч багтаж амжаад зоргоороо чөлөөтэй ажиллах боломжийг Лазаро нэгэнт олсон ажээ. Спалланцани шашин мөргөлийг сохроор бишрэн дагагч номч ламын хуурмаг баг өмсөөд, тэнгэр бурхан гэгч нэгэн зүйл богд дээд амьтан бий гэхээс бусад ямар ч асуудалд тулж тулгамдан түгдрэлгүй шинжлэл судлалын эрчимт ажлаа үргэлжлүүлсээр байв. Юутай ч гэсэн Лазаро, тэнгэрийн тухай бодол болдог байсан болбол түүнийгээ ил цагаан хэлэхгүй байхыгаа мэдэхтэй зальжин эр байсан биз. Тэгээд түүний биеийг гайхан бишрэн бүлтийн ширтэгч олон оюутанд Лазаро лекц уншдаг болов. Бас тэнд анх түрүүн Левенгукийн нээсэн бяцхан амьтдыг судлан оролдох болсон байна. Тэдгээрт хийх туршлагын ажилдаа Спалланцанийн өлөмлөн шамдан орсон нь Левенгукийн тийнхүү зол завшаан төгөлдрөөр гогодон гаргаж ирсэн тэдгээр амьтан буцаад үл мэдэгдэхийн гүн цээлдээ живж орохоор завдсаныг мэдэж сэргэмжилсэн мэт билээ.

	Эдгээр бичил амьтанд татагдан орсон нэг хачин сонин асуултын ачаар энэ амьтдын талаар галтай халуун, ширүүхэн буудалцаан үүссэн байна. Тэр явдал тохиолдоогүй сэн бол эдгээр амьтан хачирхалтай сонин юм хэвээр үлдэх юм уу эсвэл таг мартагдах ч магадгүй. Тэр маргааны улмаас сайн нөхөд заналт дайсан бололцож, профессор эрдэмтэд, санваартан лам нарын толгойг хага цохихоос сийхгүй болж байлаа. Тийм болгосон тэр маргаантай асуудал нь юу вэ гэвэл амьд юм аяндаа өөрөө бий болж болох уу? Эсвэл амьтан бүхэнд эрхбиш эцэг эх байлтай юу? гэсэн асуулт ажээ. Туурвигч тэнгэр хамаг ургамал амьтныг зургаан өдрийн дотор бүтээсэн үү? Дараа нь орчлон ертөнцийг зааж зурж захирагчийн эгэл үүргийг тэр тэнгэр биедээ хүлээсэн үү, эсвэл шинэ амьтанд «юу ч үгүй хоосноос» ид шидийн гайхамшгаар өөрөө аяндаа гарч ирэхийг болгоон соёрхоод түүгээр эдүгээ зугаацан байна уу?

	Спалланцанийн цагт амьд юм аяндаа өөрөө бие дааж бий болдог гэж батлах онол илүү газар авсан байжээ. Зарим амьд амьтан эцэг эх гэх юмгүй, харин элдэв бохир буртаг, бөөлжис цутгам цулцмаг зүйлийн зол муут бутач үр болон аяндаа төрдөг гэж итгэх тийш сэтгэгч хүний олонх нь хэлбийж байжээ. Жишээлэхэд зөгийн сайхан сүрэг гаргаж авах баттай арга аль гэвэл хөрөв тугал шилж аваад цохдон алж, эврийг цухуйлган газарт босоогоор нь зоогоод, ийм байдлаар нь нэг сар байлгасны хойно эврийг хөрөөдөн тайрваас тэр дотроос зөгийн сайхан сүрэг бужигналдан нисэж гарна гэж хэлэлцдэг байжээ.

	 

	 

	II

	Том том эрдэмтэн хүртэл энэ үзлийг баримталдаг байлаа. Английн түмэн бодисч Рос эрдэм шинжилгээний бичиг шастиртаа бичихдээ: «цох, зөгий хоёр үхрийн бааснаас гардаг гэдгийг няцаах гэдэг нь саруул ухаан бодит туршлага хоёрыг эсэргүүцэн маргана гэсэнтэй адил, Тэрийг битгий хэл, хулгана мэтийн нарийн төвөгтэй амьтад ч заавал эцэг эхтэй байх албагүй. Үүнд эргэлзэх хэн хүн байвал Нил мөрний бохир замаг нялцгайгаас үүдэн бий болсон оготно тариалангийн талд язганан ивгэнэн нутгийн олонд гай гамшиг болж байгааг тэнд Мисирийн газар одож үнэмшвэл барав» гэжээ.

	Туйлын догь буурьтай хүмүүсийн баримттай гэж хүлээн зөвшөөрдөг энэ мэтийн өдий төдий явдал түүхийг Спалланцани сонссон байв. Бас хулгана, зөгий тэр бүр эцэг эхтэй байх албагүй гэдгийг нотлохыг санаархагч оюутнуудынхаа ширүүн маргааныг Спалланцани анхааралтай чагнадаг байжээ. Энэ бүгдийг олж сонсох боловч ... харин итгэдэггүй байлаа. Амьтны үүсэж бий болох талаар Спалланцани өөрийн бодолтой байжээ. Хэргийн зүйгээр бодсон ч алив амьтан, тэр байтугай Левенгукийн өчүүхэн «араатнууд» хүртэл бохир хог новш, ялзарсан зүйлээс санамсаргүй үүдэн төрнө гэдэг учир утгагүй мэт санагддаг байв. Тэдгээрийн төрөхөд тодорхой нэг зүй журам, ямар нэг хэм хэмжээ утга учир эрхгүй байлтай! Харин үүнийг яаж нотлох бил ээ?

	Нэгэн удаа танхимдаа сууж байтал амьтны үүсэн төрөх, бий болох асуудалд цоо шинээр хандах бодол санаа төрүүлсэн нэгэн эгэл бяцхан дэвтэр түүний гарт дайралдсан байна. Энэ номыг зохиосон хүн юухныг ч товтой нотлон хэлээгүй атлаа хамаг юмаа туршлагаар үзүүлсэн байжээ. Харин гаргаж ирсэн бүх баримт сэлт нь юутай гайхам хурц ухаалаг байв! Спалланцани унтах нойроо ор тас мартаж, үүр цайсныг ч анзааралгүй өнөөхийгөө дуусан дуустал уншсаар суужээ. Энэ номд өт ялаа хоёрын үүсэл гарлын талаар мухар сүжиг байсан тухай, тэдгээрийг ялзарсан махнаас гардаг гэж хамгийн боловсролтой хүмүүс ч зөвшөөрөн хүлээдэг байсан тухай тус тус өгүүлжээ. Үүний дараа энэ буруу үзлийг үүрд нэгмөсөн няцаасан бага шиг туршлагыг эш татсан байлаа.

	Спалланцани сюртук цамцаа тайлж, бөхөж байгаа лаа дэнгээ унтраахаар бүдүүн хүзүүгээ гүдийлгэн бөхийх зуураа сэтгэрүүн:

	— Аяа, энэ Реди юутай их ухаантай залуу бил ээ?! Юутай хялбархан мөртөө авхаалжтайгаар үүнийг нотолно вэ? Хоёр бумба сав аваад дотор нь нэг нэг хэсэг мах хийжээ. Нэг савыг онгорхой орхижээ. Нөгөөг нимгэн шаагаар бүтээн тавьжээ. Дараа нь үзвэл онгорхой бумбад ялаа батгана нисэн орж байгаа харагджээ. Хэсэг хугацаа өнгөрсний хойно тэр саванд өт бий болж, түүнээс улмаар шинэ залуу ялаа гарч ирэхийг ажиглан мэджээ. Гэтэл нимгэн шаагаар бүтээсэн саванд ялаа батгана, өт хоёрын аль аль нь байсангүй. Юутай амархан нотолно билээ! Шаа бүрхүүл нь өтөт батганыг бумбатай маханд өт цацахад хүргэсэнгүй. Ердөө л энэ!

	Амьтан хүн энэ талаар мянга мянган жил маргалдсан боловч тийм амархан туршлага хийх ухаан сэхээ тэдний дотроос хэний ч толгойд ордоггүй бий дээ!...» гэжээ.

	Энэ номд урам зориг орсон Спалланцани батганаар биш харин бичлийн дурангийн амьтнаар, үүнтэй яг ижил туршлага хийхээр тогтжээ.

	Хэрэв ялаа өндөг хог сагаас гардаг байж болох болбол үзэгдэхтэй үгүйтэй жижигхэн амьтад яриангүй өөрөө аяндаа үүдэн бий болдгоос зайлахгүй биз ээ гэж бүх профессор ам нэгдэн өчиж байжээ.

	Спалланцани «өчүүхэн араатнуудыг» хэрхэн өсгөж үржүүлэх, бичлийн дурангаар яаж харах тэргүүтэнд суралцаж байлаа. Заримдаа гар хуруугаа зүсэж эсгэн, үнэтэй цэнтэй шилэн гүц саваа хагалах ч удаатай. Заримдаа галт шилээ арчин цэвэрлэхээ мартчих ч явдал бий. Тэгвэл нян тор өгөөшинд булингартсан усан дотор өчүүхэн жараахай үзэгдэх мэт бүрэлзэх ажээ. Алдаж эндсэндээ Спалланцани нүгэлтэй их уурлан унтууцдаг байв. Түүний бие Левенгукийн адил амгалан дүнсгэр бөгөөд чигээрээ зөрүүд ажилтан биш байлаа. Гэхдээ хэдий тэвчээр муутай, халуун омголон зантай ч бас овоо л шургуу хүн мөн тул энэ бүх үлгэр домог чухамдаа хоосон үлгэр домог болохоос хэтрэхгүй гэдгийг л яаж ийж байгаад нотолдог хэрэг гэж тогтжээ.

	Энэ үеэр чин сүжигт католик мөргөлтөн бөгөөд өөрийгөө туршин шинжлэгч эрдэмтэн гэж эндүүрэн бодогч Нидхэм гэгч хүн хонины шөлөнд бяцхан бичил амьтан ид шидийн гэмээр аяндаа төрж гардаг гэж мэдээлээд Англи Ирланд оронд баахан алдар нэрийг олж байжээ. Тэр туршлагаа Английн вангийн эрдмийн нийгэмлэгт илтгэн үзүүлсэнд уул туршлагыг эрдэмтэн эрхмүүд өндрөөр үнэлэн, их л анзааран сонирхсон ажээ.

	Нидхэм овогт хүн гал дээр тавиастай халуун тогооноос хонины шөл лонхонд хийгээд гаднах агаараас жижигхэн амьтан, түүний үр тоос оруулахгүйн тулд амыг ягштал бөглөж орхисон байна. Бас үнэн магадтайг эрхэмлэн тэр шил савтайгаа халуун усанд тавьж дахин халаасан гэж ярьж байжээ.

	Энэхүү гудиггүй шударга Нидхэм бичихдээ: «Энэ ажиллагаа шилэн саванд үлдэж хоцорч болох бяцхан амьтан, тэдгээрийн үр сагийг бүрмөсөн алсан байх учиртай гэдэг нь тодорхой» гэжээ. Тэгээд тэдгээр шил савтайгаа хэдэн өдөр бөглөөтэй нь байлгаж байгаад дараа нь нээж үзсэн ажээ. Аяа юутай гайхалтай! Лонхон дотор байсан шөлөө бичлийн дурангаар харж шинжилбэл нян үй зайгүй язганан ажээ.

	«Энэ бол туйлын чухал нээлт. Энэ тохиолдолд жижигхэн амьтан гагцхүү уг шөлнөөс л аяндаа төрж гарсан байж болно. Энэ бол амьгүй юмнаас амьтан аяндаа үүдэн төрж болохыг нотолж байгаа бодит туршлага даруй мөн» гэж Нидхэм овогт вангийн эрдмийн нийгэмлэгт бичжээ.

	Тэгэхдээ түүний нэмж хэлсэн нь хонины шөл гэгч зайлбаргүй ганц нөхцөл нь биш. Бүйлсний шөл ханд ч мөнхүү үр дүнд хүргэнэ гэжээ. Вангийн нийгэмлэг, түүний эрдэмтэн мэргэд Нидхэмийн энэ нээлтэд сэтгэл их л хөвсөлзөн долгилж билээ. Энэ бол хэдийнээ эмгэдийн хоосон үлгэр үг биш ээ! Энэ гэгч туршлагын баттай баримт мөн!

	Тэгээд вангийн нийгэмлэгийн зонхилооч нар эрдэм ухааны дээд язгууртны дотоод явцуу хүрээнд Нидхэмийг багтаан авах асуудлыг шүүмжлэн хэлэлцэх эрдмийн чуулган яаран зохиосон ажээ.

	Энэ үеэр алс холын Италид Спалланцани хонины шөлнөөс жижигхэн амьтан гайхамшигтай маягаар үүдэн бий болдог тухай эрдэм шинжилгээний сониныг аанай л олж мэдсэн ажээ. Унших тутмаа Спалланцани улам улмаар хөмсөг зангидаж, харавтар нүдээ анивчин анивчиж билээ.

	Адаг сүүлд нь хамар дороо бөвтнөн дүнгэнэхдээ

	— Хэ! Нян хонины шөл, бүйлсний ханд байтугай энэ дэлхий дээрх өөр юунаас ч өөрөө аяндаа төрж гарахгүй бий! Энэ гойдын сонин туршлагад нэг л худал хуумгай юм байгаа вий. Тэр тухай Нидхэм өөрөө мэдэхгүй байж ч болно. Үүнд хаа нэгтээ нь нэг л жиг байна. Би л түүнийг нь олох ёстой! гэжээ.

	Тийнхүү энэ хүнд дахиад л үл итгэхийн албин чөтгөр шүглээд явчихжээ. Тэгээд сүм хийдийн ажил нэгтнийхээ эсрэг хутгаа хурцалж эхэлжээ. Нэг шөнийн цагаар, их сургуулийн лекц хийгээд хөөрөн хөгжин даган баясагч бүсгүйчүүлээр эгнэгд хүрээлэгдэн суудаг наргиан хөгжөөнтэй салон танхимын дуутай шуутай гялбаанаас хол зайдуухан танхимдаа гав ганцаар сууж байхдаа Спалланцани Нидхэмийн туршлагын алдаа согогийг даруй олохын бат итгэл сэтгэлд нь төрж байхыг мэдэрчээ. Энэ хүн ухаанаа төвлөрүүлэн бодол болж, галууны өдний гуурсан үзгээ хэмлэн мэрж, сэгсгэр өтгөн үсэндээ арван хуруугаа шургуулан сууж байжээ.

	«Буцалгасан шөл, бүйлсний ханд дотор жижигхэн амьтан хаанаасаа гараад ирдэг байлтай вэ? Тэдгээр амьтад яагаад гэнэт тэнд бий болдог бил ээ? Нидхэм тэр шөлөө хангалттай удтал буцалгаж зохих ёсоор нягт чигж бөглөж чадаагүйгээс л болсон нь ер эргэлзээгүй биз ээ» гэж бодож байв.

	Түүний төрсөн биед ёстой шинжлэн судлагчийн авьяас нь сэргээд байжээ. Спалланцани энэ тухай Нидхэмд тэр даруй бичихээр бяцхан албан тасалгаа руугаа явсангүй. Хол хэвтэнэ! Тэр хүн шил сав овоолоостой байдаг лаборатори руугаа гүйн очиж, хэдэн шил сав галзуутай яаруу бачим сонгож аваад, элдэв үр тариа цуглуулан жич бичлийн дурангийнхаа шороо тоосыг арчив.

	Нидхэмийг ядахдаа доройтуулахаар Лазаро заналхийлэн даруй туршлага хийхээр тогтжээ.

	«Бодвол Нидхэм тэр шөлөө базаалтай удаан буцалгаагүй биз. Гэтэл тэр шөл дотор асар их халууныг тэвчин тэсвэрлэж чадах жижигхэн амьтан, түүний үр өндөг байж болох биш үү гэдгээс л үүсгэн авч үзье дээ» гэж бодов.

	Спалланцани зарим хэдэн шилтэйг хэдэн минутын гэр шил сав авав. Тэдгээрийгээ арчиж, угааж, хатаагаад ширээн дээрээ гялалзсан урт эгнээ болгон өрөөд тавив. Тэдгээрийн зарим нэгд нь янз бүрийн үр тариа хийв. Нөгөө заримд нь буурцаг бүйлс хийсний хойно бүх шил саваа усаар дүүргэв. «Би энэ бөсгөмөл хандыг халаахаар барахгүй бүхэл бүтэн цаг буцалгана!» гэж дотроо бодов.

	Тэгээд Спалланцани гал асааж байснаа гэнэт зогтусаж «За, байз, энэ шил савнуудаа би яаж битүүлэх бил ээ? Үүнийг дан ганц бөглөөгөөр бөглөх хангалтгүй. Тэр бөглөөгөөр ямар нэг, хязгааргүй жижигхэн амьтан бас ч нэвтэрчихдэг байж болно» гэж сэтгэв.

	Тэгээд бодол болов.

	«За арга оллоо! Би шил савныхаа хоолойг гал дээр барьж хайлуулан тэдгээрийг шилээр нь бөглөе! Хамгийн жижигхэн амьтан боловч шилийг нэвтлэн орж чадахгүй биз» гэжээ.

	Гялалзсан шил савнуудаа ээлж дараагаар авч тэдгээрийн нарийн хоолойг гал дээр зэрэгцүүлэн барьж хайлуулан, савыг битүүлэн гагнав. Заримдаа хуруугаа түлж, саваа гараас алдан, хараал зүхэл тавьж, хагарсан шил саваа өөр шилээр сольж байлаа. Адаг сүүлд нь бүх цүндгэр шил саваа зохих ёсоор хайлшаар гагнан битүүлсний хойно сэтгэл ханасан байдалтай

	— За одоо сайтар халаана даа! гэж бөвтнөв.

	Тэгээд шинжээч маань буцалсан устай тогоон дотор шил савтай юмс нь хэрхэн бүжиглэн хөөсрөн даргилж байгааг ажиглаж, шил савнуудын дээрээс бөхийн сууж уйтгартай залхуутай хэдэн цагийг нөхцөөв. Спалланцани зарим хэдэн шилтэйг хэдэн минутын төдий буцалгав. Нөгөө зарим шилтэйг бүтэн цагийн турш буцалгажээ.

	Адаг сүүлд нь шинжээчийн нүд ядарсандаа аргагүй анилдаж ирэв. Лазаро бүх шилэн савуудаа халуун тогооноос гаргаж хожим хэд хоногийн хойно тэдгээрийн дотор нян бий болсон эсэхийг үзэж шалгахаар хажуу тийш зайчлан өрж тавьжээ. Үүнээс гадна түүний бие нэгэн эгэл ажил хийснийг нь дурдахаа би золтой л мартан алджээ. Энэ хүн дээрхийн зэрэгцээгээр өнөөх шөл ханд бүхий нэгэн бүлэг шил савын амсрыг хайлуулан битүүлэлгүй, жирийн бөглөөгөөр сайтар бөглөж тавьсан ажээ. Тэдгээрийг нэгэн цагийн турш буцалгаад тусгайд нь өрж тавив.

	Тэгээд хэдэн өдөртөө Лазарогийн оргилсон их эрчим чадлыг барагдуулан шавхаж чаддаггүй мянга түмэн эхт ажилдаа Спалланцани эргэж оржээ. Швейцарт суудаг түмэн бодисч Боннэд захидал бичиж, түүнд энэ туршлагынхаа тухай ярьсан аж. Бас оюутнууддаа лекц уншин тэр лекцээ зөвхөн хөндий дандай сонирхолгүй онолд зориулах төдий биш, харин Левенгукийн аман дотроосоо нээж олсон гайхамшигт «жижигхэн араатнуудаас» аваад туркийн хаадын эмсийн хүрээлэн дэх эчнээ битүүлэг тайган нар, илбэ шидийн эрхшээлд орсон үзэсгэлэн гоо эмсийг хүртэл мянга түмэн сонин хачин юм ярьдаг байжээ.

	Тэгж байтлаа Лазаро гэнэт алга болчихдог байна. Ингэхэд бүх оюутан, багш профессор, бишрэн хүндлэгч ихс дээдсийн эмс охид цөм

	— Спалланцани ширээт лам хаа ичив гэж ам амандаа сурагладаг байв.

	Спалланцани ширээт нь гэтэл үр жимсний ханд бөсгөмөл бүхий шил савнууддаа эргэж очсон байжээ.

	 

	 

	 

	III

	Ломбодон битүүлж, урт эгнээ болгон өрж тавьсан шил савандаа ойртон очиж, ээлж дараагаар шилний хоолойг хагалж гарчээ. Чингээд түүний доторх шингэнээс нарийн шилэн гуурсаар бяцханыг соруулан бичлийн дуран дор тавьж харж байлаа. Энэ хүн одоо урьдын халуун долгин зантай Спалланцани биш болсон байлаа. Одоо түүний бие алгуур бөгөөд ажиггүй байдалтай хөдөлж байв. Шингэнээс дусал дуслаар нь авч галт шилээ түүн тийш хандуулж авай.

	Эхлээд, бүхэл цагийн туршид буцалгасан шилэн савтайгаас авсан шингэн шөлийг дусал дуслаар нь харж шалгав. Тэгээд энэ ядаргаатай шургуу ажлынхаа шан хөлсөнд шөл дотроос юу ч олсонгүй ажаам. Дараа нь дөнгөж хэдхэн минут буцалгасан шил савтай шингэнийг мөн аанай л хичээнгүй нямбайгаар харах ажилд оров. Дараах ээлжийн шил савны хоолойг няслан хагалж, анхны дуслыг бичлийн дуран дор тавив.

	Галт шилний цэлэлзсэн бор дэвсгэр дээр хэдийгээр ёстой том нянтай төсөөгүй боловч бичлийн дуранд харагдах төдий амьд амьтан болох өчүүхэн амьтад хааяа нэг энд тэнд дэвхцэн авирлаж агсамнаж үзэгджээ.

	«Эд шоргоолжны чинээ өчүүхэн загастай төстэй гээч» гэж шинжээч маань дотроо бодож, амандаа бөвтнөсөн боловч харин бодол санаа нь галзуутай их ажиллаж гүйж байсан нь «Шил савын амыг хайлуулж битүүлсэн. Гаднаас юу ч нэвтрэн орж чадаагүй байх. Гэтэл халуун усанд хэдэн минут буцалгахад тэсвэрлэн үлддэг бяцхан амьтан үүний дотор байж байдаг ажээ» гэжээ.

	Түүний дараагаар эсэргүүцэл этгээд Нидхэмийн хийсний нэг адил жирийн бөглөөгөөр зориуд сайтар бөглөсөн эгнээ олон шил савтайгаа Лазаро шалган үзжээ. Тэдгээрийг ээлж дараагаар нээж, доторх шингэнээс нь буцалгасан шилэн гуурсаар соруулан дусал дуслаар авч харжээ.

	Чингээд сэтгэл нь догдлон, бичлийн дурангаа хажуу тийш түлхээд ширээний дэргэдээс үсрэн босож, үнгэгдсэн тэмдэглэлийн дэвтрээ шүүрэн аваад, ажигласнаа галзуутай хурднаар татлан бичиж тэмдэглэв. Жирийн бөглөөгөөр бөглөсөн шил лонх сав бүрд бяцхан амьтад язганан байсан тухай Спалланцани бичжээ. Тэр байтугай бүтэн цагийн турш буцалгасан, жирийн бөглөөтэй шилэн сав ч гэсэн «Халимаас аваад жараахайг хүртэл бүх хэмжээ хэрээний загас хөвж сэлж бужигнан байгаа нууртай төстэй байлаа» гэжээ.

	«Ингэхлээр жижигхэн амьтад Нидхэмийн шилэн саванд гадна агаараас бөглөөгөөр нь нэвтрэн орсон нь тодорхой. Түүнээс гадна би өөр нэг чухал нээлт хийсэн минь аль вэ гэвэл түр зуур буцалгахыг амархнаа тэсвэрлэн чаддаг нян байдгийг илрүүлсэн явдал болой. Тэдгээрийг хөнөөн алъя гэвэл нэг цагаас наашгүй буцалгах хэрэгтэй байна» гэжээ.

	Хэдийгээр Спалланцани өөрөө мэдээгүй боловч түүнд болон бүх хүн төрөлхтөнд энэ өдөр агуу их түүхт өдөр байлаа. Ялзарсан махнаас ялаа төрж гардаггүй болохыг тухайн цагтаа Реди нотолсны яг адилаар амьтан дур зоргоор аяндаа төрж гардаг гэсэн Нидхэмийн онолын алдаатай бурууг Спалланцани нотлон үзүүлжээ! Гэхдээ энэ хүн улам ч их юм бүтээснийг дурдвал түүний бие нянгийн тухай залуу шинжлэх ухааныг хоосон санааны домгийн шугуй, чавганц нарын үлгэрийн ширэнгээс хөтлөн гаргаад, нянгийн ангуучлал гэгч хүний мэдлэгийн нэгэн чухал сайн салбар мөн болов гэж дурсахын төдийгөөр шинжлэх ухааны бусад салбарын эрдэмтэн мэргэд элгээ хөштөл инээн шоолдог агсан анхны тэр эгэл бүдүүлэг байдлаас нь энэ ухааныг гэтэлгэн чадсан нь болно.

	Баярлан догдолсон Спалланцани дүү Николай, дүү хүүхэн хоёроо дуудаж гарамгай сайн туршлага хийснээ тэдэнд ярьж билээ. Түүний дараагаар олон оюутандаа нүдээ гялалзуулан ярихдаа амьтан гагцхүү амьтнаас л гарна. Амьд амьтан бүрд, тэр байтугай Левенгукийн өчүүхэн араатанд боловч эцэг эх заавал байх ёстой. Шөл ханд бүхий шилэн савын хоолойг нь гал дээр барьж хайлуулан битүүлэгтүн. Тэгвэл түүний дотор гаднаас юу ч нэвтрэхгүй! Тэгээд сайтар буцалгагтун. Тэгвэл түүний дотор байгаа нян, тэр битгий хэл түр зуур буцалгахыг тэсвэрлэн чаддаг хамгийн амь бөхтэй араатанцар хүртэл цөм үхнэ. Тэгвэл ямар ч ханд шөлийг хэдий галав юүлтэл хадгалсан ч түүний дотор нэг ч амьд юм төрж бий болохгүй! гэж өгүүлэх болов.

	Түүний хойно Нидхэмийн алдааг илрүүлсэн явдлаа гялалзсан ентүүхэн егөөтэй бичиг шастир болгож гаргасанд эрдэмтдийн ертөнц донслон долгилж билээ.

	«Нидхэм үнэхээр алдсан гэж үү» гэж Лондон, Копенгаген, Парис, Берлиний эрдэм шинжилгээний нийгэмлэгүүдийн багц хатгуурт лаа дэнлүүний дор бүлгээр хамт цугларсан хүмүүс нэг нэгнээс гайхан асуулцаж байлаа.

	Спалланцани Нидхэм хоёрын маргалдаан мэргэжлийн хүмүүсийн хүрээнд үлдэж хоцорсонгүй. Энэ маргаан академийн бат зузаан хаалгаар нэвтрэн шүүрч, гудамжинд гараад ихэс дээдсийн зочдын өрөө, буурчийн газруудаар ч мөн мөлхөн тарж билээ. Арван наймдугаар зууны хүн амьтан эрээ цээргүй, хөгжөөнтэй задгай зангаараа гойд байсан тул олонх нь чанартаа Нидхэмтэй санал нийлэхэд бэлхэн байжээ. Тэр цагт шашин мөргөл, байгалийн агуу их эрхэс хүчнийг ч элэг барин шоолох явдал газар сайгүй сонстож агсан тулд аль дайралдсан юмнаас амьтан санамсаргүй бий болдог гэсэн үзэл санал их л сэтгэл татам зүйл байжээ. Тэгэвч Спалланцанийн туршлага даан ч няцаахын аргагүй илэрхий тодорхой болохоор хамгийн ухаантай толгой ч түүнийг эсэргүүцэн татгалзах юм бодож олж чадахгүй байлаа.

	Тэр зуур Нидхэм ч бас үүргэлж байсангүй. Гар хумхиж ч суусангүй. Тэр хүн өргөн түмний цуугин хэлэлцэх гэгч юу болохыг сайн мэдэх тул ажил явдлаа аврахын тулд хонины шөлний тухай олон нийтэд лекц уншихаар Парис хотод зорчиж билээ. Тэнд хувь тавилангийн эрхээр алдар цуутай Бюффон ноёнтой учран золгожээ. Энэ гүн их л баян эрхэм, гоо үзэсгэлэн бөгөөд эрдэм шинжилгээний сэдвээр өгүүлэл бичих гойд дуртай хүн ажээ. Тэр хүн тархи толгойд нь агуу их үнэн мөн аяндаа өөрөө төрөгдөх мэтээр сэтгэмжлэн боддог атал харин туршлагын ажлаар оролдоно гэхэд дэндүү хээнцэр хувцасладаг хүн авай. Нарийн төвөгтэй томьёолол бүхий элдэв илбэ үзүүлэхдээ түүний чадамгайг анхааран үзвэл богдос тэнгэрийн хөрст дэлхийд жижигхэн амьтан эцэг эхгүйгээр бий болж чадах уу, үгүй юу гэдгийг ямар ч туршлага хийлгүйгээр таньж мэдэх албатай хүн байжээ. Парис хотын хөгжөөнтэйеэ цэцэрхэгсэд ийн хэмээн шүүн бодож байжээ.

	Нидхэм, Бюффон хоёрын дуу хоолой гайхалтай сайхан хоршиж билээ. Бюффон гүн тор хэмэрлэгт хажаас нударга бүхий хээнцэр хувцас өмсдөг агаад түүнийгээ шороо тоос, шилний хагархай, элдэв ханд шөлний тунамал бүхий лабораторийн балиар ширээнд хавьтаж бохиртуулахыг хэрхэвч хүсэхгүй бөлгөө. Тэр хоёр ажил үүргээ хувааж авсныг өгүүлбэл Бюффон сэтгэн бодох, бичихийг биедээ хүлээн авч, Нидхэм нь туршлагаар ноцолдох хэрэгтэй болжээ. Энэ хоёр хүн амьтан үүдэн бий болох талаар нийтэд ойлгомжтой бөгөөд чин сүжигт загалмайн шашинтан, бат үнэмшилт бурхангүйчүүд хоёрын аль алины сэтгэлийг хангах агуу их шинэ онол зохион олохоор зориглон сэдсэн байнам. Энэ онол Спалланцанийн олж тогтоосон баримтаас зөрвөл зөрж байг. Тэр төдий л чухал биш. Харин тэр онол Бюффоны суут билгүүн тархинаас л ургаж гарсан байвал энэ нь ямар баримт хичээн ч бодтой бай, түүнийг ямраар ч тогтоомжилсон бай, хамаагүй няцаахад элбэг хүрэлцээтэй ажээ.

	— Саруул ноёнтон минь, хонины шөл дотор түүнийг буцалгасны хойно жижигхэн амьтан бий болно гэдэг маань юу гэсэн үг вэ? гэж Нидхэм сурвалжит гүнгээс лавлан асуувал

	— Нидхэм лам гуай минь, Та туйлын чухал агуу их нээлт хийсэн байна. Та амьтан бий болдог эх булгийн өрх рүү хуруугаараа хатгаж орхижээ! Хамаг юм хүч мөний тулд эргэлзээгүй л хүч, амьтан үүсгэн төрүүлэх үндсэн хүч таны хонины шөлөнд лавтайяа бий ажаам гэж хариу өчжээ.

	— Тийм болбол саруул ноёнтон минь түүнийгээ бид Төрүүлэхүй хүчин гэж нэрлэвэл ямар вэ? гэж айлтгавал гүнтэн

	— Ёстой доо. Зэгсэн амжилттай нэр томьёо мөн байнам гэж өгүүлээд анхилам үнэртэн сэнгэнүүлсэн танхимдаа Бюффон гүн зайлан одоод хонины шөл болон үр тарианы ханд бөсгөмөл дотор жижигхэн амьтан бий болгогч төрүүлэхүй хүчний гайхамшигт шинж чанарын тухай бичихээр суужээ. Удалгүй Төрүүлэхүй хүчин гэдгийг амнаасаа ховхлохгүй ярилцах болов. Газар сайгүй л түүнийг чичлэн зааж, хамаг юмыг түүгээр л тайлбарлах болжээ. Тэнгэрийг үгүйсгэгчид тэнгэрийн оронд түүнийг залав. Харин сүм хийдийнхэн түүнийг тэнгэрийн хамгийн хүчирхэг зэвсэг гэж нэрлэв. Энэ зүйл ихэд дэлгэрсэн завхай дуу, амны уншлага болсон шог үг шиг түгээмэл дэлгэрмэл зүйл болжээ.

	Вангийн нийгэмлэг эрдэм шинжилгээний алив хөдөлгөөний манлайд явахын төлөө таван цулаа ширгэтэл зүтгэж, Нидхэмийг хамтран зүтгэгч гишүүнээрээ сонгож амжсан тул Парисын шинжлэх ухааны академи бас энэ жишээг яаран дагалдсан нь хамгийн базаахгүй явдал байлаа. Энэ үеэс алс холын итали оронд Спалланцани лаборатори дундуураа нааш цааш хөлхөн, галзуурах нь холгүй байжээ. Энэ чинь шинжлэх ухаанд аймшигт аюул мөн биш үү. Бодит баримтыг ор тас үгүйсгэсэн хэрэг. Бодит баримтгүй болбол шинжлэх ухаан юу ч биш.

	Тэгэвч Лазаро юу хийж чаднам бил ээ? Нидхэм Бюффон хоёр эрдэм шинжилгээний ертөнцийг хоосон сүржин үгийн далайд живүүлж байлаа. Тэд нотлон үзүүлсэн баримтыг ер хайхарсангүй. Тэдний бодлоор Спалланцанийн алдаа чухамдаа юунд байсныг заан үзүүлэхийг ч чармайхгүй байжээ. Спалланцани аймшиггүй зоригт дайчин, өдөөч хүн боловч баримт болоод туршлагаар тулалдах дуртай бөлгөө. Гэтэл энд түүний бие сүржин үгийн манан дунд орчоод юуны нь эсрэг тулалдахаа ч мэдэхийг болиод байжээ. Түүний бие дэмий л хилэн хорсол, ёж енгүүхэн үгээр догшрон, энэ учир битүүлэг Төрүүлэхүй хүчин, энэ нууц далдын хүчинд бузар муухайгаар бишрэх аймшигт бишрэлийг, гашуун нясуун үгээр доромжлон шоолж байлаа.

	«Энэ бол Адамын хавирганаас Еваг төрүүлсэн тэр хүч мөн. Бас өвлийн турш хүр хорхой байж байгаад зун болохоор ид шидийн гайхамшгаар мод болон хувирдаг хятад орон дахь торгоны модыг ч энэ л хүч үүсгэж бий» гэж Нидхэм чалчиж байлаа.

	Спалланцани энэ мэтийн утга учиргүй үг өдий төдийг тэвчин тэсвэрлэн сонссоны хойно орчлон даяарын нүдэн дээр Нидхэмийн хүр хорхойноос мод гаргаж, оргүй хоосноос туулайн чал үүсгэн бүхий энэхүү цуутай гайхал Төрүүлэхүй хүчин гэгч нь амьтны тухай бүх шинжлэх ухааныг хөмрүүлэн хөнтөрч чадах аюултайг адаг сүүлд нь ухааран ойлгож билээ.

	Тэгтэл ч Спалланцанид ашгүй нэг туршлагынхаа талаар Нидхэмээс эсэргүүцэн татгалзсан тодорхой зүйл хүлээж авах аз завшаан олдов.

	«Таны туршлагад ус ямар ч үүрэг гүйцэтгээгүй байна. Та шил савтайгаа бүтэн цагийн турш буцалгаж үр тарианы дотор байгаа Төрүүлэхүй хүчийг ихэд гэмтээн сулруулан тулд тэр хүч жижигхэн амьтныг төрүүлэн гаргаж чадахаа байдагт л хэргийн гол нь байна» гэж Нидхэм энэ Итали хүнд бичжээ.

	Үүнийг ч Спалланцани хүлээж байсан тулд түүний бие ганцхан шашин мөргөл, галтай цогтой оюутнаар хахалдсан хичээлийн танхим, музей дундуураа дагуулан явахдаа дуртай үзэсгэлэнт авхай нар бултыг нэгмөсөн мартаад, өргөн ханцуйгаа шамлаж ажилдаа толгой заан шунгаж оржээ. Гэхдээ ширээний ард биш, лабораторийн лангууны ард, гартаа үзэг биш, харин шил сав, үр тариа, бичлийн дуран бариад орж явчихжээ.

	 

	 

	 

	IV

	«За тэгэхлээр үр тарианы Төрүүлэхүй хүчнийг халуун сүйтгэдэг гэж Нидхэм хэлж байна. Үүнийг тэр юугаар нотолж байгаа юм бол? Тэр хүн энэ Төрүүлэхүй хүч гэгчийгээ яаж үзэж, мэдэрч, жинлэж, хэмжиж байгаа юм бол? Тэр хүч үрийн дотор бий гэж тэр хүн хэлж байна. Тийм болог! Зарим үрийг халаагаад туршаад үзнэ дээ» гэж Лазаро боджээ.

	Спалланцани дахиад л шүүгээнээс шил савнуудаа гаргаж, нарийн нямбай угааж цэвэрлэв. Дараа нь ногоон буурцаг, вандуй, гич болон бас биш олон янзын үрийг хольж буцалган холимог гаргаж авав. Бүх лаборатори нь энэ зүйл зүйлийн цүндгэр шилэнд умбаж орхилоо. Тэдгээр шилтэй савтай нь өндөр тавиур дээр ч барзайн бүх ширээ сандлыг нь эзлээд, шалан дээгүүр ч чигж өрөгдсөн тулд алхах гишгэхэд ч бэрхтэй болжээ.

	«Энэ шил савтай юмнуудыг одоо янз янзын хугацааны дотор буцалгана. Тэгээд аль нь илүү их жижигхэн амьтан төрүүлэхийг үзнэ дээ» гэж өгүүлээд нэг хэсэг шилтэйг буцалж байгаа усан дотор хэдэн минут байлгаж, нөгөө нэг эгнээ шилтэйг хагас цаг, гурав дахь эгнээ шилтэйг нэг цаг, дөрөв дэх эгнээнийхийг хоёр цаг байлгав. Шилэн хоолойг гал дээр хайлуулан бөглөхийн оронд тэдгээрийг (дан ганц илчүү бөглөөгөөр бөглөв. Ингэж бөглөхөд болно гэж Нидхэм ч айлддаг буй за. Ингээд тэднийг болгоомжтойхноор янз бүрийн тавиур эргэнэг дээр өржээ.

	Одоо үр дүнг нь л хүлээх хэрэгтэй байлаа. Лазаро загас гогодохоор явдаг болов. Гэвч загас дэгээг үмхсэн байхад татаж гаргахаа мартдаг байв. Ойр тойрны газраас музейдээ хэрэгтэй минерал эрдэс цуглуулавч гэртээ аваачихыг мартчихдаг байлаа. Цалингаа нэмэгдүүлэхээр хөөцөлдөж, өглөөний мөргөл эрхлэн, мэлхий шанаган хорхой хоёрыг эрлийзжүүлэх асуудал судалж байлаа. Тэгснээ адаг сүүлд нь элдэв хэрэгсэл, лонх шилээр битүү хахаастай халуун харанхуй өрөөндөө дахиад далд орлоо.

	Хэрэв Нидхэмийн хэлдэг зөв бол хэдхэн минут буцалгасан шил саван дотор бяцхан амьтан зайлбаргүй байх ёстой. Цаг юм уу, хоёр цаг буцалгасан саван дотор юу ч үгүй хоосон байх учиртай. Тэдгээр шилтэйгээс турших дусал ээлж дараагаар авч бичлийн дурангаараа ханд бөсгөмлийн дуслуудыг удтал ширтэн ширтэн хараад адаг сүүлд нь хөгжилтэйеэ тачигнатал хөхөрч билээ. Хоёр цагийн турш буцалгасан шилэн савтай дотор мөнөөхөн хэдхэн минут буцалгасан савтайгаас илүү их олон жижигхэн амьтан байсан юм сан ажээ.

	«Төрүүлэхүй хүчин! Юутай чалчаа хоосон үг бил ээ? Шил савыг дан ганцхан бөглөөгөөр бөглөсөн байвал жижигхэн амьтан агаараас лонхонд заавал нэвтрэн ордог байна. Та ханд бөсгөмлөө шинэ тэнгэр залран иртэл ч удаан буцалгалаа гэсэн түүнийг чинь хөрөхтэйн зэрэг л дотор нь нян бий болж, үржээд гарна» гэжээ.

	Спалланцани ялж гарлаа. Гэтэл түүнд энэ ч бас бага хэрэг аж. Хэзээ нэгэн цагт ямар нэг эрдэмтэн хүний толгойд орж ирэх нь арай ч юутай бол гэмээр нэг инээдтэй сонин юм Спалланцани сэдэж бодсоныг өгүүлбэл түүний бие үнэн зөв хийсэн нарийн чанд туршлагаар хувийн үзэл санаа, амин хувийн эрдэнэ мэт онол бодлоо бут цохин няцаахыг оролджээ.

	Энэ бол хүний хувийн эрхэмлэн энхрийлэн хөгжүүлсэн санаа бодол, сэтгэмжилсэн зүйлээс нь үнэн мөнийг илүүтэйд үздэг, онцгой маягийн хүмүүст ч ховорхон тохиолддог өөрийгөө няцаах хачин санаа амьсгал мөн байлаа. Спалланцани ууцаа үүрээд өчүүхэн лаборатори дундуураа нааш цааш алхалж бодол болруун:

	«Явж явж Нидхэмийн зөв байж ч болох биш үү? Үр тарианы зүйлд үнэхээр их халуунд сүйдчихдэг ямар нэг далдын хүч байж болох биш үү?» гэнэ.

	Спалланцани дахиад л шил савнуудаа угааж цэвэрлэж, нэг хэсэг шинэ үр жимс авав. Тэдгээрийг усанд буцалгахын оронд кофе цай хуурдаг хулан сав дотор хийж хар нүүрсэн үр болтол нь хуурч шатаав. Дараа нь түүний бие өнөөхийгөө цэвэр нэрмэл усанд хольж дотроо

	— Хэрэв эдгээр үрд ямар нэг Төрүүлэхүй Хүчин гэгч байсан болбол би түүнийг лав шатаан алсан буй заа гэж бөвтнөв.

	Чингээд хэд хоногийн дараа Спалланцани түлэнхий үрийн ханд бүхий шил савтай юмандаа эргэж очихдоо эгдүүтэй хортой инээвхийлсэн агаад энэ инээвхийлэл Бюффон, Нидхэм хоёрт хэрхэвч сайн ёр биш байлаа. Учир нь бүх шилтэй ханд бөсгөмлийн дусал бүрд огтхон ч ялгалгүй цөмд нь өчүүхэн амьтад дэвхцэн бужигналдаж байсан бөгөөд энэ инээдтэй, явцуухан өчүүхэн аж төрлөө мөн шинэхэн үрийн шилдэг ханд шөлөнд байгаагийн нэгэн адил хөгжөөнтэй өнгөрөөж авай. Спалланцани хувийн онолоо бут цохих гэж оролдсон боловч энэ туршлагаараа ариун явдалт Нидхэм лам, гял цал Бюффон гүн хоёрыг яршигтай байдалд оруулжээ. «Халуун нь хүчийг алж хөнөөх тулд жижигхэн амьтан төрүүлэхэд нь саад болно гэж тэд хэлдэг билээ. Гэтэл нүүрс болтол шатаасан үр тарианы зүйл ч өчүүхэн араатнуудад хамгийн шимтэй сайхан орчин болж чадах ажээ. Иймд тэдний өнөөх Төрүүлэхүй хүчин гэгч нь ёгт үлгэр юм уу домог үлгэрийн лээлээ» мөн байнам. Спалланцани энэ тухайгаа европ дахинд өндөр дуугаар зарлан тунхагласанд энэ тив нь ч түүнийг энэ удаа анхааран чагнажээ.

	Дараа нь жижигхэн амьтантай ноололдох зүдүүртэй ажлаас түр хагацан амрахаар шийдээд хүний ходоодонд хоол яаж боловсордог болохыг судлахаар шунган орж, тэгэхдээ бие цогцсоо элдэвлэн зовоож туршин үздэг байв. Тэгэвч түүний халуун долгин төрөлх араншинд энэ нь бас хангалтгүй тулд үүний нэгэн зэрэгцээгээр сарьсан багваахай сохор мөртөө нисэх үедээ яагаад юм мөргөдөггүй вэ гэсэн хачин асуудлыг шийдэх ажлыг мөн байшингийнхаа харанхуй халуун дээврийн хонгилд үүсгэн оролджээ. Энэ бүх ажлын дундуур бяцхан ач нарыгаа хүмүүжүүлэх хийгээд ямар ч авьяас билиггүй боловч мах ясны тасархай мөний тулд их л хайртай байдаг амьтны нүдэнд өртөмгүй эгэл даруухан эр охин дүү нартаа санаа тавихын цаг завийг Лазаро басхүү олж чаддаг байлаа.

	Энэ хүн алив юмыг мэдэж авахын төлөө яахаас ч буцдаггүй бөгөөд заримдаа амьтанд өрөвдөх энэрэх гэгчийг ер мэдэхгүй туйлын харгис хатуу туршлага хийдэг болбол заримдаа бүр ч хүний санаанд багтахын аргагүй хатуу хэрцгий юмыг бие дээрээ туршиж үзэхдээ ер амь биеэ хайрладаггүй хүн билээ. Жишээлбэл хоол боловсруулах байдлыг судалж байхдаа, жижигхэн мод хөндийлөн дотор нь мах хийж гадуур нь махаар хучаад залгисны хойно хуруугаа амандаа хийж зориуд бөөлжин өнөөхийгөө гаргаж ирээд энэхүү модон гэртэй хуушуур юу болсныг хардаг байжээ. Спалланцани энэ биеэ тарчилган шинжлэх ажлаа шургуу зүтгэн хийсээр адаг сүүлд нь ходоодны хүнд үрэвсэл өвчин олж уг туршлагаа түр орхихоос аргагүй болж билээ.

	Спалланцани европ дахины бүх үл итгэгчид болон шинжлэн судлагч нарын элбэг тэн хагастай нь өргөн хэлхээ холбоо тогтоож харилцдаг байжээ. Вольтертэй харилцдаг захидал бичиг нь их л нөхөрсөг дотно байдалтай байв. Италийн цаг уур чийгэрхэг, манан будан ихтэйн улмаас билигт хүн тун бага гэж Лазаро үглэн гомдолдог байв. Түүний бие үнэнийг олохыг зүтгэн оролддогоороо агуу их нэгэн хувьсгалыг бэлтгэхэд тус болж байгаагаа ажиг сэжиг авахгүй агсан нэгэн бүлэг зоригт эрдэмтэн гүн ухаантны жолоодогч нь болсон ажээ. Эд нар нь амьд амьтан дур зоргоороо аяндаа өөрөө төрдөг гэсэн хоосон үгийг Спалланцани нэгмөсөн ниргэн дуусгасан хийгээд Вольтерийн хамт тэр Төрүүлэхүй хүчин хийгээд түүнийг зохион олсон тансаг эрхэм Бюффон, түүний лабораторийн жаал хүү Нидхэм ламтны эсрэг хатуу ширүүн халдлага турхиран өдөөсөн хүн гэж үнэн зүрхнээс итгэж байжээ.

	— Гэлээ ч гэсэн Төрүүлэхүй Хүчин бий дээ! түүнийг жинлэж, нүдээр үзэж болдоггүй ч байг ханд шөлнөөс юм уу магадгүй «юу ч үгүйгээс» амьтан бүтээн төрүүлэх чадалтай нууц далдын «нэг л юм» эргүй бий. Энэ хүч Спалланцанийн халааж улайтгахыг тэсвэрлэж чаддаг ч байх магадгүй. Гэхдээ ид шидээ үзүүлэхэд нь нягтарсан уян хатан агаар түүнд гойдын хэрэгтэй байдаг байх. Спалланцани шилэн савнуудаа бүхэл цагаар буцалгаж байхдаа тэдгээрийн дотор байгаа агаарын уян хатан чанарыг нь алдагдуулсан биз гэхчлэн юмыг Нидхэм уйлагнан хашхирч байлаа.

	Тэгэхэд Спалланцани зэр зэвсгээ хангинуулан Нидхэмээс туршлагаар үзүүлээд аль гэж нэхэх болов.

	— Уян хатан чанар нь алдагдаж 6айгаа гэдэгт итгэхийн тулд Нидхэм агаарыг халааж үзэв үү? гэж асууж байв.

	Итали хүн туршлагаар баталж нотлохыг нь хүлээж байвч түүний оронд хоосон үг л хүлээж авдаг байлаа.

	— Тэгвэл би өөрөө энэ бүхнийг шалгаж үзнэ дээ гэж Спалланцани хэлээд даруй шил савнуудаа үрээр дүүргэж, хоолойг нь гал дээр хайлуулан битүүлж сайтар буцалгав. Хожим нэгэн өглөө гэнэт лабораторидоо орж, нэг шил савны хоолойг хага цохив.

	Спалланцани чихээ сонор болгон чагнаад аяархан пиш—ш—ш гэх чимээ гарахыг олж сонсов.

	— Энэ юу бил ээ? гэж бөвтнөөд хоёр дахь шил савыг барьж аваад чихэн дээрээ барьж хоолойг нясалбал дахиад л пиш—ш—ш гэсэн авиа гарчээ.

	— Энэ агаар нэг бол шилэнд орж байна. Эсвэл түүнээс гарч байна гэсэн үг дээ гэж Лазаро дуу алдаад лаа асааж гурав дахь шилний хүзүүг эвдэх үедээ тэр лааг шилэн савны хоолойн яг дэргэд байлгаж хагалан үзэв.

	Лааны дөл шил савны хүзүүний нүх рүү дотогш татагдаж байна.

	Агаар дотогш тэмүүлж байна... Шил сав доторх агаар гаднахаасаа бага уян хатан байх нь! Энэ юу гэсэн үг вэ гэвэл Нидхэмийн зөв байж ч болно гэсэн үг!..

	Тэрхэн хоромд Спалланцанийн гол харлаад явчихлаа. Духан дээр нь хүйтэн хөлс бурзайж, нүд нь эрээлжлээд явчихжээ.

	Хайлуулж битүүлсэн шил саван доторх агаарын уян хатанд халуун нөлөөлнө гэдэг хурц ухаант таамаглал хэлээд энэ тэнэг Нидхэм үнэхээр амжилттай цохилт надад өглөө гэж үү? Өчнөөн олон жилийн хүнд бэрх ажил шаардаж баймааж нь Спалланцанийн нарийн чандаар босгож байгуулсан баримтын барилгыг энэ хоосон хонгио амьтан нурааж чадлаа гэж үү дээ?

	Хэдэн өдөртөө Спалланцани хурын үүл мэт баргар дүнсгэр явж, ердийн цагт болбол их л найрсаг байдаг оюутнуудтайгаа уцаар харилцан, Данте5, Гомерийн шүлгийг цээжээр унших зэргээр биеэ зугаацуулах гэсэн боловч энэ бүхнээс сэтгэл урам нь улам ч гутран доройтов. Өрөвдөх сэтгэлгүй, даажин тохуутай бяцхан чөтгөр түүнийг басамжлан доромжилж чихэнд нь байнгад

	— Хоолойг хагалах үеэр агаар яагаад чиний шил сав руу тэмүүлж байгааг тайлбарлах гээд үз л дээ. Тэнд уг хэрэг уян хатанд байгаа биш байж ч болох биш үү? гэж шивнээд байлаа.

	Энэ албинцар түүнийг шөнө дунд сэрээж, мөргөлийн үеэр уншлагын номыг нь алдуулдаг байлаа.

	Тэгтэл гэнэт энэ бүх хэргийн тайлбар түүний тархинд цахилгаан цахисан мэт орж ирсэнд хагархай цүндгэр шил, орхигдсон бохир лонхоор битүү хучаастай лабораторийн ширээ рүүгээ яаран гүйж билээ. Лабораторийн ийнхүү гандаа хаягдсан булай байдал нь санаа сэтгэлээр унаж байсныг нь яруу тод гэрчилж байжээ.

	Спалланцани овогт хүн нэг шүүгээ нээж шил сав гаргаж ирэв. Мөшгөх мөр олчих шиг санагдаад явчихлаа. Одоо түүний бие энэ удаа ч гэсэн эндүүрээгүй гэдгийгээ Нидхэмд нотолж өгнө. Тэгээд үүнийгээ нотлохоосоо өмнө санаа амран шүүрс алдсан нь даруй мөнөөхөн исгэрэн сонсогддогийн учир шалтгааныг сая лавтай олсон гэж бат итгэснийх байжээ. Чингээд шил сав юугаа эргэцүүлэн харж инээмсэглэн

	— Миний хэрэглэж байгаа бүх шил савны хоолой дэндүү өргөн юм. Тэр хоолойг гал дээр улайсган шилийг хайлуулан, нүхийг битүүлэхэд бага биш дулаан хэрэгтэй. Энэ дулаан нь хайлуулан битүүлэхийн өмнө шил дотор байсан агаарыг хөөж гаргадаг байна. Хоолойг нь няслан хагалахад агаар дотогшоо сорогддогт төдий л гайхалтай юм алга.

	Тийнхүү цүндгэр шилийг буцалгахад түүний доторх агаарын уян хатныг бууруулна гэсэн Нидхэмийн онол шал дэмий юм болохоос зайлахгүй! Харин үүнийг яаж батлах бил ээ? Цүндгэр шилний доторх агаарыг хөөж гаргалгүй яаж хайлуулан битүүлэх бил ээ? Түүний сонор албин мэт хурц ухаан нь энэ удаа бас тус болов. Тэр хүн шинэ цүндгэр шил авч, үр хийж цэвэр усаар дүүргээд шилэн хоолойг нь гал дээр барьж хайлуулан нүхийг нарийсгасаар маш нарийхан боловч бас агаар чөлөөтэй нэвтрэн чадах ганцхан нарийхан сүв үлдээжээ. Дараа нь тэр шил савыг сайтар хөргөв. Одоо цүндгэр шилэн доторх агаарын даралт гаднахтайгаа л адилхан байгаа нь лав. Дараа нь өнөөх сүв рүүгээ галын бяцхан дөл хүргэжээ. Тэгэхэд цүндгэр шил нэгэн дуслын төдий ч агаар гадагш алдалгүйгээр нүд ирмэх зуур битүүрэн гагнагджээ.

	Спалланцани сэтгэл ханасан байдалтай шил лонхоо буцламгай усанд хийж, бяцхан тогооны дээрээс бөхийн бүтэн цагийн турш шүлэг уншин, хөгжилтэй дуу амандаа гиншгэнэн сууж билээ. Хэд хоногийн дараа энэ шил савыг нээж үзэхээр туршлагын үр дүнд итгэл төгсөөр лабораторидоо оржээ. Спалланцани лаа асааж түүнийгээ шил савны хоолойд ойртуулан барьж байгаад гагнаастай газраар нь хоолойг болгоомжтой няслахад дөл хоолойн нүх рүү биш, харин түүнээс гадагш түлхэгдсэн нь шил савны дотор агаарын даралт гаднахаасаа илүү их байсны гэрч ажээ.

	Удтал буцалгасан явдал шил цүндгэрийн доторх агаарт хор хөнөөл болсонгүйгээр үл барам харин ч улам их уян хатан болгосон байна. Гэтэл уян хатан гэдэг Нидхэмийн онолын ёсоор мөнөөхөн дуутай цуутай Төрүүлэхүй Хүчний илрэн тодрох зайлбаргүй нөхцөл нь мөн бөлгөө. Шилэн савны доторх агаар уян хатан байсан боловч Спалланцани шилэн доторх шөлнөөс дусал дуслаар соруулж аван шинжлээд, түүний доторхоос нэгээхэн ч жижигхэн амьтан олсонгүй болой. Тэгээд Левенгукийн тэсвэр хатуужлаар Спалланцани мөн тэр л туршлагаа дахин давтан хийсээр л байжээ. Тэгэхдээ шил саваа хагалахдаа хагалж, халуун шөл гар хуруун дээрээ асгаж түлэхдээ түлж боломжийн туйлд хүртэл туршлагын хэмжээгээ өргөтгөж хийсэн боловч үр дүн нь ямагт л нэг хэвээр байлаа.

	 

	 

	 

	V

	Спалланцани сүүлчийн туршлагынхаа тухай европ дахинд баяр ёслолын байдалтай зарлан тунхагласанд Нидхэм Бюффон хоёрт хөөрхийлөлтэй онолынхоо үнсэн товрог дээр уруу царайлан дүнсийж дуугүй суухаас өөр юм үлдсэнгүй билээ. Тэдний уран чадмагаар сүндэрлүүлэн босгосон онолын барилгыг Спалланцани ганцхан жижигхэн баримтаар сүйтгэн нураасан тулд тэдэнд одоо татгалзан сөргүүлмээр юм ер үлдсэнгүй. Спалланцани лабораторид орохдоо гайхан биширмээр хүн байдаг бол гартаа үзэг барихдаа ёстой чөтгөр гэмээр хүн ажээ. Амьд амьтан аяндаа зоргоороо төрөгдөх тухай Нидхэмийн онолыг туршлагаараа бүрмөсөн бут ниргэсэн гэдгээ Спалланцани одоо тов тодорхой мэдсэн ажээ. Хамгийн жижигхэн амьд юм ч урьд нь амьдарч байсан яг л тийм адилхан амьтнаас л эгнэгт үүдэн гарна гэж түүний бие нэгэнт бат итгэжээ. Түүнээс гадна энэ хүн алаг тахь анааш болон хувирах юм уу эсвэл эр заарт хүдрийн зулзагатай байж болохгүй, харин ямагт тахь хэвээр байж, орчлонд бяцхан алаг тахь л төрүүлдгийн адил өчүүхэн нян боловч эцэг эхээсээ тодорхой нэгэн дүрс үзэмжийг удамшин авдаг гэдгийг бас мэдэж байлаа.

	«Товчилбол Нидхэмийн онол шал буруу байсан бөгөөд амьтны тухай шинжлэх ухаанд одны тухай шинжлэх ухааны нэгэн адил нарийн журам, зүй тогтол байна» гэдгийг би нотлон үзүүлэв. Тийнхүү Нидхэм өөрийн алдар ихт Төрүүлэхүй хүчнийхээ хамтаар тайвнаар бууж зайлсан болой.

	Спалланцанийн нэр европын их сургуулиудад хурцаар бадран мандаж байлаа. Эрдмийн нийгэмлэгүүд түүнийг орчин цагийнхаа хамгийн агуу их эрдэмтэн гэж хүлээн зөвшөөрч байлаа. Их Фридрих Ван түүнд уртын урт захидал бичиж, Берлиний академийн гишүүнээр түүнийг тохоон томилох зарлиг буулгав. Фридрихийн заналт дайсан Австрийн эзэн хатан Мария Терезия вангаас давж гарахыг яаран Спалланцанид Павийн хуучин эзгүйрхэн орхигдсон их сургуулийн профессорын ширээнээ суухыг урив. Спалланцанид нууц хэргийн онцгой зөвлөх нараас бүрдсэн гарамгай төлөөлөгчдийг эзэн вангийн тамгатай үнэмлэх, бичиг захиагаар ханган орчуулж, тэр төлөөлөгчид нь Спалланцаниас энэ сөнөж байгаа их сургуулийг хөл дээр нь босгож тэнхрүүлж өгөхийг гуйсан болой. (Спалланцани гараа цайлгах учир тохиолыг ер алддаггүй хүн тулд) цалин хангамжийн талаар удтал марган наймаацсаны эцэст Павийн их сургуулийн байгалийн ухааны түүхийн профессор бөгөөд байгалийн түүхийн эрхлэгчийн албан тушаалыг Спалланцани биедээ хүлээн авч, энэ хэрэг шувтарч билээ.

	Байгалийн түүхийн танхим гэж нэр зүүсэн музейд нь Спалланцани хүрэлцэн очиж үзвэл тэндхийн бүх шүүгээ сав хов хоосон байлаа. Иймд түүний бие ханцуй шамлан ажилдаа эрчимтэй орлоо. Эсэн бусын сэдвээр лекц уншин, асар их хэмжээний туршлагын ажлыг нийтийн өмнө хийж өдий төдий сонсогч олонд гайхан бишрэхийн сэтгэлийг төрүүлж байлаа. Учир юу гэвэл түүний чадамгай гараар хийгдсэн туршлага ямагт амжилттай болдог байв. Дэлхийн өнцөг булан бүрээс Спалланцани этгээд үзмэрийн араатан, хачин ургамал, урьд үзэгдээгүй шувуу тэргүүтнийг захиалан авчирч танхимаа дүүргэж байлаа. Түүний бие уулын цавчим оргилд аминд аюултай экскурс хийж тэндээс элдэв эрдэс, үнэт эрдэнийн хүдэр авчирдаг байлаа. Энэ эрдэмтэн аварга загас барьж шувуунд тор урхи тавьдаг байв. Энэ хүн тэр бүхнийг нэг талаар гэвэл музейгээ элдэв цуглуулгаар баяжуулахын тулд хийвч гол нь гэвэл шинжлэх ухааны тайван цэвдэг цэмцгэр хүнээс түүнийг өдий их ялгаатай болгогч бадрангуй оргилуун эрчим чадалдаа зам засахын төлөө хийдэг байжээ.

	Бас лекц унших болон цуглуулгын галзуутай ажлын завсар чөлөөгөөр элдэв шөл ханд, бичлийн дурангийн амьтад бүхий лабораторидоо орж үүдээ түгжин, хүн, адуу, зааны захирагдан дагадаг байгалийн жам зүй энэ өчүүхэн араатан нянд ч мөн бий гэдгийг нотлон үзүүлэх санаатай сүрхий нарийн туршлагын ажлаар удтал оролдон суудаг байжээ. Спалланцани нян язганан байгаа нэгэн дусал шөл авч шилэн дээр дусааж дээрээс нь тамхины утаа үлээж, тэдгээр нянгууд энэ эгдүү хүргэгч утаанаас холдон салах гэж оролдон урагшаа хойшоо хэрхэн хурдалж байгааг сэтгэл хөгжин ажиглах бөлгөө. Спалланцани тэдгээр амьтныг бас цахилгаан очоор харваж үзэхэд «өчүүхэн амьтад хүчин тэнхэл суларсан мэт нэгэн дор эргэлдэж байснаа удалгүй үхэж байхыг» ажиглажээ.

	— Жижигхэн амьтдын үр хөврөл саг нь тахианы болон мэлхий буюу эсвэл загасны үр төрснөөс юухан хээхнээрээ ялгаатай, адаглаад битүүлэн гагнасан шил саван дотор богинохон хугацааны дотор буцалгахыг тэсвэрлэн чаддагаараа ялгаатай боловч энэ бяцхан амьтад уг төрөлх байдлаараа бусад бүх амьд юмнаас юугаараа ч гойд ялгаагүй гэж Спалланцани нэг удаа дуу алдан өгүүлжээ. Тэгэвч тун удалгүй энэ зүрхтэй зоригтой үгнээсээ буцаж няцалгүй горьгүй болж билээ.

	— Газар дэлхий дээр хамаг амьд амьтанд амь улжихын тулд эрхбиш агаар хэрэгтэй болдог юм. Тэгээд хэрэв эдгээр араатнууд агааргүй хоосонд оруулахлаар үхвэл эдгээр нь бусад бүх амьтны нэг адил юм гэдгийг түүгээр нотлон үзүүлж болно гэж Спалланцани нэг удаа лабораторидоо ганцаар сууж байгаад хэлжээ. Жижигхэн амьтныг судлахдаа Левенгукийн хэрэглэж агсантай адилхан нарийхан шилэн гуурсыг Спалланцани уран чадамгайгаар гал дээр барьж сунгав. Түүнээ нян язганан бужигнасан шөлөнд дүрж шингэнийг түүний дотор сорж оруулав. Тэгээд түүнийхээ нэгэн үзүүрийг гагнан битүүлж нөгөө үзүүрийг агаар сорогч багажид чадмагаар холбоод агаарыг соруулан шилэн гуурсны нимгэн хананд өсгөдөг шилээ нааж харав. Өчүүхэн амьтад «хөвөхдөө хэрэглэдэг бяцхан сарвуу мэт юмаа сарвалзуулахаа даруй больж зогсоно байх гэж отож хүлээж байв. Тэдгээр амьтан даруй сулдайн суларч, нэгэн дороо эргэлдэж эхлээд явж явж хөдлөхөө бүрмөсөн болино байх гэж бодож байжээ.

	Соруур нь зөв журмаараа эрчимтэй ажиллаж байв ч нян огт зүв зүгээр байх ажээ. Тэдгээр нь урьдын адил гэдгэнэж годгонон агаар мэтийн амьд явахад хэрэгтэй юм энэ орчлонд байдаг гэдгийг ер ухаж мэдэхгүй байх шиг байжээ. Тэдгээр нян хэдэн өдөр долоо хоногоор ч амьд байсаар л байв. Спалланцани ч өөрийн туршлагаасаа ямар нэг алдаа илрүүлж олох болов уу гэж ахин дахин давтаж хийсээр л байв. Энэ нь түүнд нэг л итгэхийн аргагүй зүйл шиг санагдсан нь юу вэ гэвэл ямар ч амьтан агааргүйд амь улжиж чадахгүй. Энэ чөтгөрийн араатнууд юугаараа амьсгалдаг бил ээ?» гэжээ.

	Энэ гайхан хирдхийм баримтын тухай Спалланцани Боннэ найздаа бичихдээ:

	«Бичлийн дурангийн хэмжээний зарим амьтдын уг чанар заримдаа үнэхээр гайхалтай. Тэд хоосон зайн дотор цэвэр агаарт л гүйцэтгэдэг үүргээ гүйцэтгэж байх юм. Тэд аанай хөгжөөнтэй чигээрээ урагшаа хойшоо хурдалж хөдөлж, хэдэн өдөр өнгөрөхөд энэ агааргүй хоосны дотор үржиж хүртэл чадах юм. Энэ зүйл танд гайхалтай санагдахгүй байна уу? Бид энэ дэлхий дээр нэг ч амьд юм агааргүйгээр амьдран чадахгүй гэж бодож заншсан биш үү» гэжээ.

	Спалланцани юмыг хурдан бодож олдог хийгээд ургуулан бодох ухааныхаа хүч чадлаар чамгүй бахархдагийн дээр энэ биеэ гэх үзэл бодлыг нь оюутнууд, ухаантай бүсгүйчүүл, эрдэмт профессорууд болон алдар нь мандсан эзэн вангуудын зусар зулгүй болон бишрэн хүндэтгэх хүндэтгэл хүчтэй дэмждэг байжээ. Энэ бүхний зэрэгцээгээр түүний бие юуны түрүүн үнэнч шударга туршин шинжигч хүн мөний тулд энэ шинэ баримт аймшиггүй зоригтой нэг таамаглалыг нь сүйтгэн нураасанд үнэнч хүний хувьд хүлцэнгүйгээр толгой гудайлган бөхийж бөлгөө.

	Туршин шинжлэх ажилдаа ийм чанд сүрлэг үнэн шударга бөгөөд хорт ялгадас дотроос ч, лабораторийнхоо гялалзсан багаж хэрэглүүр дотроос ч олж мэдсэн юуны ч тухай хэзээ ч худал үг хэлдэггүй энэ хүн, эл болор тунгалаг ариун шударга эрдэмтэн цалин хөлсөө нэмэгдүүлэхийн төлөө заримдаа төдий л аятайхан биш арга заль хэрэглэхээс буцдаггүй байжээ. Спалланцани хөл бөмбөгчин Спалланцани эцэж цуцахыг мэддэггүй шинжээч, уулаар авирагч хүн атал Вена хотын гэгээн богд нарт эцэс төгсгөлгүй гоншигнон, эрүүл мэнд муу, «Павийн манан, мэлхий хоёр миний биеийг авсанд хөөж оруулахаар үгсэн хэлэлцсэн» гэхчлэн байнга гомдолдог байжээ. Энэ хүнийг тэнд нь торгож тогтоож байхын тулд түүний цалинг нэмэгдүүлж, амралтын чөлөөг хоёр дахин уртасгажээ. Спалланцани үүнд хөгжилтэйгөөр инээн, энэ заль мэхээ ичих ч үгүй улс төрийн арга заль гэж нэрлэх бөлгөө. Энэ хүн хүссэн санасан бүхэндээ эгнэгт хүрдэг байлаа. Түүний бие гайхалтай туршлагач ажигч хийгээд галзуутай тэсвэр тэвчээрээр үнэнд хүрч чаддаг хүн байв. Энэ хүн зальжин ов мэх, хов хэл ам, ажил явдлаараа мөнгө, хүндэтгэл, нийгмийн байдлыг олж авч чаджээ. Номч ламын тушаалаараа биеэ шашны зүгээс мөрдөх аюулаас даатгалтай болгожээ.

	Нас ахихын хамтаар харь холын орныг үзэж бяцхан лабораторийнхоо хүрээнээс хальж зүрхтэй зоригтой шинжилгээ хийхийн хүсэл шунал нь нэмэгдэж билээ. Түүний сэтгэлийг дэнсэлгэн догдлуулдаг түүхтэй эртний Троя хотын байсан газар дээр юутай ч гэсэн очихоор шийдэв. Сарьсан багваахай, шанаган хорхой, үр тарианы ханд бөсгөмөл доторх жижигхэн амьтдын нэгэн адил байгалийн түүхийн нэгэн бүлэг шиг санагддаг эмсийн хүрээлэн, боол эмс, тайган нарыг нүдээр үзэх сэн гэж хүсжээ. Тэр тэгээд энэ чиглэлээр шургуу зүтгэсээр агсанд эзэн хаан Иософиос түүнд жилийн чөлөө олгож, тухайн цагт хэзээ хэзээнээс илүү сайн байсан түүний эрүүл мэндийг сайжруулахын тулд Константинопольд явах зардал төсөв өгснөөр уг хэрэг шувтарч билээ.

	Спалланцани шил саваа шүүгээндээ хурааж, лабораторио хааж цоожлоод оюутнуудтайгаа жүжигчний маягаар нулимс цувруулан салах ёс хийжээ. Газар дундын тэнгист түүний бие тэнгисийн өвчнөөр өвдөж энэлэн шаналаад, онгоц хөмрөх аюулыг амссан боловч бас тэр тухай арал хойгоос цуглуулсан түмэн бодисын цуглуулгаа аврах арга хэмжээ авахаа бас ч мартаагүй болой. Султаан хаан түүнийг их найрсгаар угтаж, уулгаж идүүлж байсны дээр, эмсийн хүрээлэнгийн эмч нар үзэсгэлэнт татвар эмсийн аж байдалтай танилцахыг түүнд зөвшөөрсөн болой. Үүний хойно Спалланцани арван наймдугаар зууны сайн сэтгэлт европ хүний ёсоор Туркчүүдэд мэдэгдэхдээ түүний бие тэдний зочломтгой хийгээд уран барилгатайг гайхан биширсэн боловч тэдэнд боолын ёс байгааг сайшаахгүй хийгээд тэдний ертөнцийг үзэх фаталист6 бараан үзлийг хуваалцахгүй байгаагаа хэлжээ.

	— Өрнөдийн хүмүүс бид залуу шинжлэх ухааныхаа туслалцаатайгаар хүн төрөлхтний мөнхийн зовлон гаслан, энэлэл шаналал хийгээд гарцаагүй тавилан мэт үзэгддэг тэр зүйлийг ч гэсэн давж туулахыг эрмэлзэж байна, гэж их найрсаг боловч соёл багатай дорнодын найз нартаа Спалланцани хэлжээ.

	Хэдэн сарын дараагаар Балканы хойд дундуур хуурай замаар буцаж болгарын вангууд хийгээд валашийн ноёдын гаргаж өгсөн яргачин харгис цэргийн экскорд дагалдуулан явж, ивээгч удиргуулсан ван II Иосиф эзнийг хүндэтгэн бараалхахаар Вена хотод бууж билээ. Энэ бол Спалланцанийн бүх толгой эргэм нэр хүндийн дотор хамгийн гялалзсан амжилттай үе нь мөч байлаа.

	Алдар хүндэтгэлдээ сэтгэл цадаад энэ хүн эчнээ далдын хамаг хүсэл мөрөөдөл минь бодтойёо биеллээ гэж бодоход бэлхэн байжээ. Гэвч...

	 

	 

	 

	VI

	Спалланцанийг энэ ялгуусан аян жуулчлалаа хийж айх үед өмнөд зүгт түүний өчнөөн их хөдөлмөр эрчим хоёроо зориулсан Павий дахь их сургуулийн дээгүүр хар үүл зузааран бүрхэж байжээ. Спалланцани хэрхэн оюутнуудыг нь булаан авч байгааг бусад профессорууд олон жил дув дуугүй харж, ам шүдээ чимээгүй билүүдэн аятай тохиол хүлээж байсан юм санжээ.

	Өчнөөн төчнөөн хээрийн шинжилгээ, ажил хөдөлмөр аюулыг туулж гэмээж нь Спалланцани нэгэн цагт хоосон байсан байгалийн түүхийн музейг европ дахинд алдаршуулсан бөлгөө. Үүнээс гадна Скандианод байдаг хуучин байшиндаа хувийн багахан цуглуулгатай бөлгөө. Санамсаргүй нэгэн өдөр Спалланцанийн заналт дайсан болсон Камон Вольто гэгч нууцгай нэг аргаар түүний хувийн музейд нь нэвтрэн оржээ. Түүний бие тэр музей дотуур тагнан шиншлэн удтал явж явж, адаг сүүлд нь базаахгүй инээвхийллээр инээвхийлж билээ. Нэгэн газар эртний хэдэн ваар сав, нөгөө газар шувууны хатаамал, гурав дахь нэгэн газар гоц гойдын нэг загас байхыг энэ хүн олж үзсэн бөгөөд эдгээр бүх юманд Павий дахь их сургуулийн музейн ягаан нэр хаяг ялгаран гялалзаж харагдав.

	Хар цувандаа шурган нуугдаад музейгээс сэмхэн гарч, гялалзан мандагч Спалланцанийг хэрхэн гоочлон хачирлаж муутгах хорт төлөвлөгөөгөө эргэцүүлэн бодсоор гэртээ харьжээ. Вена хотоос Спалланцанийг буцаж ирэхийн өмнөхөн Вольто, Скарп, Скополи гурав тулаанд орохоор шийджээ. Тэд их хорлонтой товхимол бэлдэж гаргаад түүнийгээ Европ дахины гарамгай хүмүүс болон эрдэм шинжилгээний нийгэмлэгүүдэд тараан илгээжээ. Тэр товхимлын дотор тэд Спалланцинийг Павийн их сургуулийг тонон хулгайлж, хулгайлж авсан зүйлээ Скандиано дахь хувийн музейдээ нуужээ гэж яллан зэмлэсэн байв.

	Спалланцанийн нүдэнд алтан дэлхий бүрэнхийлээд явчхаж билээ. Хамаг сайхан алдар хүнд нь талаар болов гэж Спалланцани ухаарав. Эмзэглэн бүхий дүрслэн бодох ухаандаа урьд нь магтаалын үг балгалзан үрж байсан боловч дотроо өөрийг нь үзэн ядаж байсан хүмүүсийн баяртайгаар жиг жуг хөхрөлдөхийг сонсох мэт болж байлаа.

	Гялалзсан сайхан туршлага шинжилгээгээрээ түүний бут ниргэж гартаан мохоосон дайснуудынхаа баяр хөөрийг дотроо төсөөлөн сэтгэж, мөнөөхөн мунхаг Төрүүлэхүй Хүчин дахиад л тайзан дээр гарч ирэх биз гэж Спалланцани бараг л хүлээж байжээ.

	Тэгэвч хэдэн өдөр өнгөрөөд түүний бие хэдий хэл амнаас айн хирдхийж байгаа баатрын дүрд тоглож байгаа боловч бас хөл дээрээ тэнцэн тогтож, нуруугаа хананд нааж аваад, яллан зэмлэгчидтэйгээ улаан цээжээрээ авалцан тулалдахад бэлхэн зогсож байжээ. Энэ хүн нянгийн тэвчээртэй анчин, Вольтерийн эелдэг сурвалжлагч асан Спалланцани биш, харин бачтай зальтай улс төрийн бодлоготон болоод хувирчихсан байлаа. Түүний бие тусгайлан мөрдөн хянах комисс томилж өгөхийг шаардаж байж томилуулан чадав. Тал хамсааныхаа хүмүүсийг ойр тойрондоо цуглуулж байлаа.

	Энэ хүн өсийг өсөөр мэсийг мэсээр хариулж байлаа. Спалланцани Павийдаа буцаж явлаа. Түүнд ойртож явахдаа энэ хүн ямар юм бодож сэтгэл нь догдолж явсныг төсөөлөхөд төдий л хэцүү биш. Өөрөө хотод хэрхэн сэм нэвтрэн орох, урьд түүний найз тал, хүндэтгэгчид нь байсан улс хэрхэн түүнээс нүүр буруулах, эргэн тойронд нь хорсол заналтайяа шив шив хийх доог инээдмийн үг байнгад сонсогддог болох тэргүүтний тухай энэ хүн лав бодож явсан байх.

	Тэгэвч Павий хотын хаалганд тулж ирэхдээ Спалланцани мэл гайхаж цэл хөхөрч билээ. Баярлан хөөрсөн асар олон оюутан бужигнан үймэлдэн гарч ирээд, тэд өөрт нь үнэнч хэвээр хийгээд хамгаалахад бэлхэн байгаагаа батлан хэлж, түүний биеийг нижигнэтэл алга ташин үдэж, лекц уншдаг зөөлөн сандалд нь хөтлөн аваачиж билээ. Урьд нэгэн цагт энэ хүний биедээ итгэл төгс цангинаж байсан дуу хоолой нь уярсандаа даруй сөөжээ. Тэр хүн шуг шуг уйлж байлаа... Энэхэн хоромд оюутан тэдний энэ мэт хайр хүндэтгэл үнэнч сэтгэл өөрт нь ямар холбогдолтой болох тухай Спалланцани ээрч түгдчин байж арай ядан хэлэхчээ болжээ.

	Шалган шүүх комисс түүнийг болон яллан зэмлэгчдийг нь дуудан байцаахад Спалланцанийг сайн мэдэх бол та бүхэн тэнд ямаршуу хэрэг яриг, хараал зүхэл дэгдсэнийг лав төсөөлнө байх. Спалланцани шүүгч нарт түүний хулгайлсан шувуунууд бол муу муухай хийгдсэний улмаас гологдож Улсын их сургуулийн музейг гутаасан зүйл байсан хийгээд тэдгээрийг тэртэй тэргүй гаргаж хаявал таарах зүйл байсан, түүнчлэн гундаж муудсан могой, армадила7 гүрвэл зэргийг бусад музейд худалдсан хийгээд үүний улмаас Павийн их сургуульд их орлого орсон зэргийг нотлон харуулав. Харин түүнийг яллан муулагч гол хүн Вольтагийн тухайд гэвэл тэр өөрөө уул музейгээс үнэт эрдсийн зүйл хулгайлан аваад найз нөхдөдөө бэлэглэн тараасан ажээ.

	Чин сэтгэлээсээ өгүүлбэл эл хэрэгт Спалланцани хэр зэрэг ариун цагаан байсан нь одоо болтол тодорхойгүй боловч шүүгсэд түүнийг бүрнээ цагаатгаснаа хүлээж, харин Вольта болон түүний сүлбээтэн их сургуулиас хөөгдсөн болой. Энэ хэл ам будилаан нэгэнт европ дахинд хүртээл болсон тул Спалланцанийн «төлөө» болон «эсрэг» талын бүх бүлэглэлийг бутарган тарааж, хойшид харилцан хэрүүл заргаа хийж муудалцахаа болихыг эзэн хаан өөрөө цаазлан хориглосон ажээ.

	Оюутнуудын сэтгэл үймрэн ангийн эд хогшлыг эвдэж, өөр их сургуулиуд сэмхэн шоолон жиг жуг инээлдэж байлаа. «Спалланцани хүзүүгээ хуга мушгиулсан дайсандаа сүүлчийн сумаа тавьж билээ. Түүний бие Вольтаг «хий дүүргэсэн хөөс» гэж нэрлэн Скрап, Скополи хоёрт ч гутамшиг муухай бөгөөд хэвлэлд бичимгүй хоч нэр бодож зохиосон болой. Ингэсний дараа Спалланцани их амгалан байдлаар нянгийн ангуучлалдаа эргэж оржээ.

	Нянгуудыг олон жилийн турш нягтлан судлах зуураа эдгээр амьтад яаж үрждэг бол гэсэн асуудлын талаар олонтоо бодлого дүйрлэг болж явжээ. Хоёр жижигхэн араатан наалдчихсан байхыг байн байн үзэж байсан тулд Спалланцани энэ талаар Боннэ найздаа бичсэн нь:

	«Ямар нэг зүйлийн амьтдын хоёр бие залгалдан нийлснийг үзэхдээ бид өөртэйгөө төстэй амьтан нөхөн үйлдвэрлэх ажил хийж байна даа гэсэн бодол толгойд орж ирдэг эс бил үү. Энэ тухайд бас тийм болов уу?» гэжээ.

	Ажиглаж мэдсэн зүйлээ Лазаро хуучирсан тэмдэглэлийн дэвтэрт бичиж, тэдгээр нянг төсөөлдүүлсэн зураг хийдэг байжээ. Бусад зүйл дээр хэчнээн бадрангуй халуун бөгөөд тэвчээргүй долгин зан авиртай байлаа ч гэсэн энэ хүн туршлага, түүний үр дүнгийн асуудалд тулаад очихоор бараг л өвгөн Левенгукийн адил тийм биеэ баримтгай бөгөөд болгоомжтой болой. Боннэ нь нянгийн үржих аргын талаарх Спалланцани эргэлзсэн зүйлийн тухайд найз нөхөр их билигтэй хүн боловч одоо цагт бараг нэр гарахаа больсон Де Соссюр гэгч найз нөхөртэйгөө санал солилцсон байжээ. Энэ эрдэмтэн нянгийн хэрхэн үр төрүүлдэг асуудлыг хичээнгүйлэн судалж эхэлсэн байна. Удалгүй тэр хүн гойд сайн бүтээл нийтлүүлсний дотор хэрэв бид нийлсэн хоёр жижигхэн амьтныг олж үзсэн байвал энэ нь удам хойчийгоо гаргахаар хоёр амьтан нийлсэн нь хэрхэвч биш. Харин ч бүр шал эсрэг гэж хэлэхэд гайхмаар. Гэвч энэ хос амьтан болбол хоёр хэсэг болон уваагдаж, хоёр шинэ жижигхэн амьтан болж байгаа нэг хуучин нян болохоос зайлахгүй бий гэж дурдан заасан ажээ. «Тэгвэл энэ нь нянгийн үржин олшрох ганц арга даруй мөн» гэж де Соссюр бичиж билээ.

	Энэ нээлтийн тухай уншаад Спалланцани бичлийн дуран руугаа ухасхийсэн бөгөөд тийм хачин юм байна гэдэгт бараг л итгээгүй боловч анхааралтай гэгч ажиглан үзвэл де Соссюрийн зөв болохыг батлан харуулж билээ. Итали хүн швейцар хүнд баяр хүргэсэн найрсаг захидал бичжээ. Спалланцани ихээ өдөөч, зарим талаар бол бүр ч хутган үймүүлэгч этгээд мөний дээр золиг шиг их биеэ өргөмжилдөг бусдын алдар нэрд атаархамхай хүн боловч де Соссюрийн үр нөлөөтэй нээлт түүнийг ихэд баярлуулсан тулд энэ тухайд төрөлх зангаа хүртэл хувиргасан ажээ.

	Спалланцани болон Женевийн энэ түмэн бодисч хоёрын хооронд нөхөрсөг харьцаа тогтоосон нь хамтын хүчээр баримтыг судлан, түүнээс магадлан шинжлэх ухааны аугаа их сүмийг босгож байгуулах нь дан ганцаар баримтыг цуглуулж, ганцаар судалгаа хийснээс хавьгүй дээр бөгөөд эрхэм дээд зүйл гэсэн ухамсраас урган гарсан ажээ. Үүний хойно Спалланцани хэзээ нэгэн цагт хийж байсан бүхнээс хамгийн сонин бөгөөд золигийн хүнд бэрх судалгааны ажилд татагдан орсон байнам. Түүний бие энэ жилд нэгд Женевийн нөхөдтэйгөө найзархсаны улмаас, жич бас улигт Төрүүлэхүй хүчин гэгчээс бараг л дутуугүй аюултай эрдэм шинжилгээний шинэ нэгэн дэмий балай юм тайзан дээр дэвшин гарч ирсний улмаас ийнхүү татагдан орсон болой.

	Эллис овогт англи хүн нэгэн өгүүлэл нийтлүүлсний дотор дурдахдаа жижиг амьтан задран хуваагдах талаар Соссюр овогтын хийсэн дүгнэлт үндсээрээ буруу гэжээ. Эллис бодохдоо жижиг амьтан санамсаргүй хоёр хэсэгт тас үсэрсэн байж болно гэжээ.

	«Гэхдээ энэ бол тэдгээр амьтан ингэж үржиж олширдог гэсэн үг хэрхэвч биш. Нэг жижигхэн амьтан усан дотор хурдан хөдөлж байгаад нөгөөгийн хажуугаас мөргөж түүнийг хоёр хувааж байгаа учраас ийм юм болдог байх. Энэ үндсэн дээр Соссюр овогт гоёмсог боловч ул суурь муутай онолоо босгожээ» гэж Эллис бичжээ.

	Эллис цааш бичихдээ: «Үүний дээр би нянгууд бусад бүх амьтны нэг адил нэг нь нөгөөгөөсөө төрдөг гэдгийг нэмж хэлэх ёстой. Би бичлийн дурангаараа тэдгээр амьтныг анхааралтай харсаар хуучин нянгийн дотор залуу нян агуулагдаж байхыг ажсан бөгөөд тэдгээрийг бүр ойроос ширтэн харсаар хэдийгээр энэ үнэмшихэд хэцүү ч энэ залуу нянгийн дотор ач нян нь байгааг олж үзэв» гэжээ.

	«Шал худлаа! Муу хүн чөлөөнд чоно бороонд гэгч энэ. Харин энэ бүхэн тэнэг явдал, нян чухамхүү хуваагдан үрждэг гэдгийг яаж нотлон үзүүлэлтэй бил ээ?» гэж Спалланцани дотроо бодов.

	Спалланцани юуны түрүүн шинжлэх ухааны хүн тулд Эллисийг тэнэг гэж нэрлэх нэг хэрэг, харин жижигхэн амьтан нэг нэгийгээ хажуугаас нь тас дайрч тасалдаггүй гэдгийг нотлох гэдэг өөр хэрэг болохыг гойд сайн мэдэж байлаа. Түүний бие энэ ажилд яаж орохоо тэр дороо онож мэджээ.

	«Бусадтай нь мөргөлдөхгүй болгохын тулд нэг жижигхэн амьтныг бусад бүх нянгаас нь салгаж тусгаарлах ганцхан л юм надад хэрэгтэй байна. Дараа нь энэ маань хуваагдаж хоёр болох эсэхийг бичлийн дурангаар хараад зөвхөн сууж байх хэрэгтэй» гэж Спалланцани шүүн бодов.

	Энэ бол хэргийг шийдэх хамгийн зөв бөгөөд хялбархан арга мөн гэдэг нь мэдээж. Харин энэ золигийн өчүүхэн амьтныг бусад үүл мэт нүүгэлтэх олноос нь хэрхэн салгадаг бил ээ? Нэг гөлгийг хамт төрөгсдөөс нь салгаж болно. Нэгэн жараахайг үй түмэн ах дүү нараас нь салгаад авч болно. Гэтэл нян үнэн байгаагаасаа хэдэн сая том эс байвал нэг нянгийн сүүлнээс шууд гараараа шүүрээд авч тун болохгүй биз ээ.

	Ингээд олон даяарын шагшин магтах магтаал, хүндэтгэн мэхийх явдалд сэтгэл ханасан бөгөөд хурсан олны тахин дээдлэх ихсийн нэг болсон энэ хүн хамаг ялгуусан баяр хөөрөөсөө даруй хөндийрөн аглаглаад, туйлын чөлөө завгүй аж төрлийнхөө дотроос хамгийн уран нарийн бөгөөд гайхалтай тэвчээрт ажлынхаа нэгэнд улангасан шунан орох нь тэр ээ. Түүний бие уртаашаа нэгэн ямхыг хорин таван мянган хувь хуваасны нэгийн төдий хэмжээтэй нэгэн амьтныг бусад бүх ижлээс нь салган авах баттай аргыг яг л олсон болой.

	Энэ хүн нян язганан бужигнан байгаа үр тарианы ханднаас нэгэн дуслыг авч цэвэр тунгалаг шилэн дээр болгоомжтойхон дусаав. Дараа нь хялгас мэт нарийхан шилэн гуурсаар нэгэн дусал нэрмэл цэвэр ус соруулан авч микроб бүхий дуслаас холгүй мөнхүү шилэн дээр дусаасны дотор нэгээхний ч төдий бяцхан амьтан байхгүй ажээ.

	— За одоо л барьж эхэлнэ дээ гэж шинжээч маань бөвтнөөд галт шилээ нянтай дусал руу чиглүүлэв. Түүний бие нэг цэвэрхэн нарийн зүү авч нянтай дусал дотор дүрээд усны дуслын зүг өчүүхэн хөндлөн суваг татав. Дараа нь хоёр дуслын хоорондох энэ шингэн гүүр дамнуурга руу өсгөдөг шилээ яаран хандуулаад мурчганан гүвэлзсэн жижигхэн амьтад энэ сувгаар цувран хөдөлж эхлэхийг сэтгэл ханасан байдалтай олж үзэв. Тэгээд бас тэмээний хялгасан жижиг сойз барьж авлаа.

	— За тэр! Цорын ганц нян усан дусалд хүрч очлоо ... гээд энэ хүн нарийхан усан гүүрээ өнөөх сойзоороо шалмаг чадамгай арчин бусад жижигхэн араатны усан дусалд хүрч цорын ганц өчүүхэн нөхөртэйгөө нийлэлдэхийн бололцоог таслав.

	— Урай! гэж баярлан хөөрөн хашхираад, — Би санаж сарвайсандаа хүрлээ. Надаас өмнө хэн ч үүнийг хийж чадаагүй билээ. Би ганц нян барьж авлаа! Энэ нян хажуугаасаа тас дайруулах явдлаас даатгалтай болсон хойно одоо хоёр болж хуваагдах эсэхийг нь харна даа! гэв.

	Цорын ганцхан амьтантай дуслыг ирмэчин ирмэчин харж, гар хуруу нь хөдөлгөөнгүй царцсан мэт, хүзүү нь хөшиж, бөгтийн сууж байхад нь бичлийн дуран нь түүний гарт ажиглагдахтай үгүйтэй чичгэнэж байжээ.

	«Энэ юутай жижигхэн амьтан билээ. Эрэг хярхаггүй тэнгисийн их мандалд байгаа өнчин бяцхан загастай төстэй ажаам» гэж тэр хүн бодов.

	Түүний бие гэнэт гайхамшигтай юм үзэхдээ чичрэв. Бяцхан савх хэлбэртэй жижигхэн араатан дундуураа улам улмаар нарийсаж эхлэв. Тэгсээр одоо биеийн энэ хоёр хэсэг нь бараг харагдахгүй нарийхан аалзны шүлс шиг юмаар холбоотой үлдэв. Энэ хоёр богинохон хэсэг нь мурчганаж гүвгэнэж эхлэв. Тэгснээ... гэнэт тэр даруй хоёр тийш тас үсрээд явчхав. Тэр хоёр жаахан богинохноос биш бусад бүх талаараа анх төрсөн нэгээсээ ер ялгаагүй юм болов.

	Түүний хойно бүр ч илүү гайхалтай юм болов. Юу гэвэл энэ хоёр залуу араатанцар хэдэн минутын дараа аанай л хоёр хуваагдан тасраад анх нэгэн нян байсан газар одоо бүхэл дөрвөн нян бий болов.

	Спалланцани энэ хурц мэргэн илбээ хэдэн арван удаа хийсэн боловч аанай л өнөөх үр дүн гарч, аанай л өнөөх зураг төлөв харагдав. Тэгэхлээр нь түүний бие зол муут Эллисийн толгой дээрээс туйпуун уул нурсан мэт довтлон орж, түүнийг жижигхэн амьтны доторх хүү ач микробын тухай хөгжөөнтэй үлгэр домгийн нь хамтаар үнсэн товрог болгожээ. Спалланцани түүнийг хорлон хөнөөж доромжлох гэсэнгүй. Гагцхүү Эллисийг дахин сургуульд орж нянгийн ангуучлалын цагаан толгойг сур гэж Эллист ивээнгүй маягаар зөвлөж билээ. Хэрэв Эллис хүүхэд мэт хуруугаа хөхөн сууж, ёстой шинжээчийн хүнд бэрх ажилд саад тотгор болохоос өөр юмгүй алив утга чанаргүй онол зохиож гаргахын оронд де Соссюр овогтын сайхан өгүүллийг илүү анхааралтай унших гэж жаахан алжаасан бол тийм алдаа гаргахгүй байх сан гэж итгэж байгаагаа Спалланцани гаргаж хэлсэн байнам.

	Жинхэнэ үнэнч, өвөрмөц биеэ даасан түмэн бодисч-шинжлэх ухааны хүн бол зохиолч зураач хөгжимчинтэй төстэй бий. Тийм хүн нэг талаар жүжигчин, нөгөө талаар тунамал оюуны шинжээч болой. Спалланцани биеэ шинэ алдарт туулийн баатарт тооцон, өөрөө өөртөө үлгэр өгүүлэн, жич биеэ тэр байтугай өөрийн зохиолдоо Колумб болон Веспуччи8 нартай зүйрлэдэг байв. Энэ хүн нянгийн нууц битүүлэг шинэ ертөнцийн тухайд шинэ орчлон гэж ярих бөгөөд өөрийгөө энэ шинэ орчлонгийн хил хязгаарт анх хүрч очсон эрэлхэг зоригт шинжээч гэж сэтгэх бөлгөө. Түүний бие уран сэтгэмжийн хоосон бодолд автах дургүй тулд бяцхан амьтдын хор хөнөөлийн тухайд хараахан юу ч хэлээгүй байсан боловч учир битүүлэг энэ жижигхэн амьтдын ертөнц том биет ах дүү нар болох хүн төрөлхтөнд одоогоор хараахан мэдэгдээгүй боловч туйлын чухал учир холбогдолтой байх гэдгийг суу билгээрээ таамаглан бөлгөө.

	 

	 

	 

	VII

	1799 оны эхээр хуучин эх газрыг Наполеон самалдаг болгон тастаж, «Харанхуйгаас гэгээнд» давшсан тэр цагийн олон шилдэг ухаантны эрмэлзлийг тусгасан анхны хүчирхэг яруу тунгалаг найраг хөгжмөөрөө Бетховен арван есдүгээр зууны хаалгыг тогшиж агсан тэр 1799 онд нянгийн агуу их ангуучны тархинд цус харван саа тусжээ. Гурван өдрийн дараа эргэж ирсэн нөхдийнхөө сэтгэлийг цэнгүүлж, энэ хүн өдөн жинтүү дээр эмнэг омголон толгойгоо гэгэлхийлэн байж Тассо, Гомерийн шүлгийг уянгалуулан уншиж байлаа. Гэхдээ хэдийгээр тэр өөрөө үүнийг итгэх дургүй байсан боловч энэ нь түүний намтарч нарын нэгний илэрхийлэн хэлснээр түүний Хунгийн дуулал9 гэгч нь байжээ.

	Хэдэн өдрийн дараа тэр хүн нас эцэслэв.

	Мисирийн их фараонууд алдар их нэрээ үр удамдаа уламжлан хоцроохдоо ордны ясчид түүний биеийг рашаагнан занданшуулж үнэт эрдэнэ, үлэмж сүр жавхлант муми болгож үлдээдэг байж. Грек, Ромчууд бол хөрөг дүрээ үнэт чулуун хөшөө болгон үлдээнэ. Бусад түүхэн гарамгай хүмүүсийн олон зуун уран хөрөг зураг бий. Алдар ихт Спалланцанигаас бидэнд юу үлдээ бил ээ?

	Павий хотын талбай дээр түүний даруухан бага шиг цээж хөрөг бий. Харин хэн нэгэн хүн хэрэв сонирхох юм бол зэргэлдээх нэгэн музейд Спалланцанийн зүрхийг олж үзэж болох юм. Спалланцанид үүнээс илүү хөшөө дурсгал юу байх сан бил ээ? Аж төрлийн эвгүй тавгүй бүхнийг эс тоож, хувь зохиолын алив муу эргэлт хувиралт, цохилт сүйрлийг шоолон даажигнаж, хэрэв шинжлэл туршлагын зорилд нь хэрэгтэй болбол эрүүл мэндээ ч эс хайхрахад түүнийг хүргэгч хүсэл шунал-үнэн мөнийг танин мэдэхийн ханашгүй хүсэл шуналыг нь үүнээс илүү бүрэн төгс нэвтрүүлэн илтгэж чадах өөр ямар үхсэний үлээ дурсгал байж болох бил ээ?

	Спалланцани эмгэг согогт зүрхтэй гэдгээ мэддэг байжээ.

	— Намайг бие барсны хойно зүрхийг минь сугалан авч хадгалагтун! Эмгэг согогт зүрхний талаар ямар нэг шинэ баримт нээж олоход чинь тэр зүрх тус болж магадгүй шүү гэж амьсгаа хураахын цагтаа Спалланцани шивнэн захиж билээ.

	Энэ нь чухамхан Спалланцанийн санаа амьсгал аргагүй мөн. Ажил практикийн үнэтэй цэнтэйг бага бүтээсэн боловч хойч өдөр энэ зуунд ажиллагсад Фарадей10, Пастер, Аррениус11, Эмиль Фишер12, Эрнест Резерфорд13 нарын төлөө гэгээн саруул сүндэр барилга босгосон зуун болох эрээ цээргүй, өрнүүн бадрангуй бөгөөд билиг танхай гүн ухаанаар онолдогч энэ зууны бүх санаа амьсгал ч мөн үүнд оршиж байжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

Заметки

		[←1]
	 Реомюр (1683—1757) — Францын түмэн бодисч, физикч, мананцар шил хийх арга олж, 0—80° хуваарьт халууны хэмжүүр шил зохион хийжээ.




	[←2]
	 Вольтер (1694—1778) гэгч феодалын болон шашны олон зуун жилийн мухар сүсэг бишрэлийг зад шүүмжилсэн францын зохиолч гүн ухаантан билээ. Бастиль цайзад хоёр ч удаа хоригдож, дараа нь харь оронд цөлөгдөж байжээ. Арван наймдугаар зууны дундуур энэ хүн европ дахины хөрөнгөлөг хүмүүсийн нийгмийн үзэл саналын залуурч болж, тэдний ангийн ухамсрыг сэргээх хийгээд феодалын эсрэг чиглэсэн эсэргүүцлийн урам зоригийг сэргээж өрнүүлэхэд тус дөхөм болсон юм.




	[←3]
	 Помпадур (1721—1764) гэгч маркиз бол францын арван тавдугаар Людвиг эзэн вангийн итгэлтэн янаг бөгөөд Францын төр засгийн хэрэгт нөлөө ихтэй эмэгтэй. Нүүртэй талтай хүнээ өндөр албан тушаалд дэвшүүлэн чадах байжээ.




	[←4]
	 Гомер гэгч эртний грекийн алдарт баатарлаг тууль «Илион хотын дуулал», «Одиссейн дуулал» гэгчийг зохиогч гэгддэг, бараг үлгэр домгийн гэлтэй яруу найрагч билээ.




	[←5]
	 Алигьер Данте (1265—1321) гэгч Италийн агуу их яруу найрагч алдарт «Тэнгэрлэг хошигнол» болон өдий төдий дуу сонетийн зохиогч мөн болой.




	[←6]
	 Фатализм — оногдсон хувь заяаг бишрэх үзэл бөгөөд лалын мөргөлд байдаг нэг шинж төлөв юм.




	[←7]
	 Армадил — гэгч том чихтэй, хүчирхэг хумс царвуутай хуягаар бүрхэгдсэн сүүн тэжээлтэн амьтан. Өмнөд америкт оршино. Биеийн урт метр хүрнэ.




	[←8]
	 Веспуччи Америго (1451—1522) гэгч шинэ эх газарт хоёр удаа аялан очсон италийн далайчин. Түүний нэрээр Америк тивийг нэрлэжээ.




	[←9]
	 Хунгийн дуулал — гэгч европ дахины соёл иргэншилд сүүлчийн гэрээс дууллыг хэлдэг бөгөөд хүн үхэхийнхээ өмнө хамгийн сайхан дуугаа ганганан дуулдаг жамтай гэнэ. (Ш. Т.)




	[←10]
	 Фарадей (1891—1867) гэгч цахилгаан аймагт үнэт нээлт хийж нэр өндөр болсон английн алдарт физикч хүн билээ.




	[←11]
	 Аррениус Иоганн (1811—1889) гэгч Швецид хөдөө аж ахуйг хөгжүүлэх үйлсэд их үүрэг гүйцэтгэсэн агрономч, ургамал судлагч хүн болой.




	[←12]
	 Эмиль Фишер (1852—1919) — амьд бодисын химийн аймагт гарамгай шинжлэгчийн нэг агсан германы химич хүн болой.




	[←13]
	 Резерфорд Эрнест. (1871—1937) гэгч 1919 онд зарим бодсын атомыг задлах ажлыг хийсэн английн алдарт физикч хүн болно.




cover.jpeg





images/image.jpeg
y

PAUL DE KRUTF

author of MICROBE HUNTERS and HUN
FIGHTERS, whose new book, MEN AGAINST
DEATH, has just been published by
Harcourt, Brace and C






images/image-1.jpeg
28.083 I
K.775

§ VA

5860






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





